
№72 (24.822) 2025 гъэм мэкъуауэгъуэм (июным) и 17, гъубж И уасэр зы тумэнщТхьэмахуэм щэ къыдокI

Урысейпсо 
мыхьэнэ иIэщ

ФокIадэм и  12-м Бабугент щыIа «Зарница 2.0» дзэ-хэкупсэ  джэгу зэ-
пеуэм щыщу щIыналъэм щекIуэкI Iыхьэр къыщызэIуаха дауэдапщэм 
 КъБР-м и Iэтащхьэ КIуэкIуэ Казбек хэтащ. 

 УФ-м и Президент Путин Владимир нэхъ пасэу жэрдэм къыхилъхьауэ 
щытащ «Зарница» джэгур илъэси 100 щрикъум ирихьэлIэу, 70-80 гъэхэм 
зэрыщытам хуэдэу, абы щIалэ гъуалэр драгъэхьэхыжыну. Сабийхэмрэ 
ныбжьыщIэхэмрэ зэгъусэу зыхэт а джэгукIэм хахуагъэм, зэманымрэ къ-
арумрэ зэбгъэзэхуэфу упсэуным, хэкупсэу ущытыным ухуегъасэ. 

«Зарница 2.0» джэгу зэпеуэр Урысейм и махуэм зэредгъэкIуэкIми гу 
лъытапхъэщ, - иритхащ КIуэкIуэ Казбек и телеграм-каналым. - 
Лъэпкъыбэу зэхэт ди къэралым щыпсэухэм хуитыныгъэмрэ хэку жэу-
аплыныгъэмрэ яхэзыпщэ махуэш хуэм и мыхьэнэ нэхъыщхьэр дэ псори 
дызэрипхынырщ. Нэхъыжьым къехъулIар нэхъыщIэхэм иратыфу, къэра-
лым и блэ кIам лIыгъэм и дамыгъэу хэтхэр яIэпымыхуу псэуху, къы-
дэкIуэтей щIэблэри къэкIуэну зэманым хуэзэпэщу, хахуэ, хэкупсэ мэхъу. 
Дэ дрогушхуэ а лъапIэныгъэхэр къызыфIэIуэху ди щIалэгъуалэм. Ахэ-
ращ Къэбэрдей-Балъкъэрми Урысейми я пщэдейрей махуэр зейр». 

ЩIыналъэм щекIуэкIа «Зарница 2.0» джэгукIэм и Iыхьэм хэ тащ цIыху 
мин 25-рэ. Республикэм и Iэтащхьэм къыхигъэщащ ТекIуэныгъэ Иныр 
илъэс 80 щрикъу Хэкум и хъумакIуэм и гъэм ар икъукIэ зэрыгуапэр. 

 Урысейм и махуэм ирихьэлIэу, дауэдапщэм щаукъуэдиящ Къэбэр-
дей-Балъкъэрым щыщу Хэку зауэшхуэм хэкIуэдахэм я цIэхэр зытет, ме-
три 100 зи кIыхьагъ Фэеплъ щэкIыр. 

Дауэдапщэм и кIэухым КIуэкIуэ Казбек джэгу зэпеуэм хэт псоми 
 ехъулIэныгъэ яIэну, ныбжьэгъу пэжхэр къагъуэтыну ехъуэхъуащ.

КъБР-м и Iэтащхьэ КIуэкIуэ Казбек 
Урысейм и махуэм и щIыхькIэ къызэра-
гъэпэща зэхыхьэм гуфIэгъуэ щытыкIэм 
иту къэрал дамыгъэ лъапIэхэр щариты-
жащ ахэр зыхуагъэфэщахэм. ЗэIущIэр 
щекIуэкIащ Къэбэрдей-Балъкъэр Рес-
публикэм и Правительствэм и пэшыш-
хуэм.

- Си гум къыбгъэдэкIыу фэри Къэбэр-
дей-Балъкъэрым щыпсэу псоми сыныво-
хъуэхъу Урысейм и махуэмкIэ. Мы махуэм 
дэ догъэлъапIэ ди Хэкур – илъэс мин 
тхыдэрэ щIэин къулейрэ зиIэ, лъэпкъ куэд 
дыдэ зэкъуэзыгъэува, абыхэм я щэнхаб-
зэхэр зи щIыналъэшхуэм щызыгъэбэгъуа 
къэралыр. И махуэшхуэм Урысейр IуощIэ и 
цIыхубэр зэкъуэту, къэрал лъэрызехьэу. 
Дэнэ щIыпIэ къыщалъхуами къыщы хъуа ми 
Урысейр псоми ди зэхуэдэ адэжь Хэкущ. 
Псори дыурысей цIыхубэщ.

Дэ дяпэ итахэм къытхалъхьащ Урысейм 
хуэдэ къэралыр лъэщу фIэкIа щыт зэрымы-
хъуну гупсысэр. Ди къэралым и лъэща-
гъыр нобэ къагъэлъагъуэ абы и цIыхухэм. 
Урысейм и махуэшхуэр гъэлъэпIэным пы-
щIа хъуа хабзэхэм ящыщщ Урысей Феде-
рацэмрэ Къэбэрдей-Балъкъэр Республи-
кэмрэ я къэрал дамыгъэ лъапIэхэр зи лIы-
хъужьыгъэкIэ къэзыхьахэм, я лэжьыгъэм 
къыщагъэлъэгъуа ехъулIэныгъэхэмкIэ Хэ-
кум и беягъымрэ лъэщагъымрэ зыгъэба-
гъуэхэм етыжыныр.

Республикэм и лэжьакIуэ нэхъыфIхэр 
гъэ лъэпIэныр – ар абыхэм я зэчиймрэ я 
ехъу лIэныгъэхэмрэ цIыхубэм къызэралъы-
тэм и щыхьэтщ. Урысей Федерацэм и Пре-
зидент Путин Владимир Владимир и къуэм 
и УказкIэ цIыхубэ щэнхабзэмрэ гъуаз-
джэмрэ зегъэужьыным хуищIа хэлъхьэны-
гъэм щхьэкIэ «Щэнхабзэмрэ гъуазджэмрэ 
щиIэ фIыщIэхэм папщIэ» орденыр къы-
хуагъэфэщащ усакIуэ Зумакуловэ Танзиля 
Мустэфа и пхъум, - жиIащ КIуэкIуэ Казбек. 
- Абы и IэдакъэщIэкIхэр гъэнщIащ цIыхум, 
къэралым, адэжь щIыналъэм яхуиIэ 
лъагъу ныгъэкIэ, Къэбэрдей-Балъкъэрым 
ис лъэпкъхэм я хъугъуэфIыгъуэхэм щыщ 
Iыхьэ хъуащ ахэр икIи ди дежи хамэ хэкухэ-
ми пщIэшхуэ щагъуэтащ. Си гум къыб-
гъэдэкIыу сынохъуэхъу, Танзиля Мустэфа 
ипхъу, уи зэфIэкIхэр зэрылъагэр къэралым 
къызэрилъытамкIэ».

Апхуэдэуи КIуэкIуэ Казбек и псалъэм 
къыхигъэщащ дзэм къулыкъу щызыщIэхэм, 
мы зэманым дзэ Iуэху хэхам хэтхэм, ди 
къэралым и сэбэп зыхэлъхэм я къыщхьэщы-
жакIуэхэм, Урысейм и шынагъуэншагъэр 

зыхъумэхэм, абыхэм ядэIэпыкъухэм ящыщ 
гупышхуэми къэрал гулъытэ зэрагъуэтар.

«Дэ дрогушхуэ ди зауэлIхэм икIи дыпоп-
лъэ ахэр икIэщIыпIэкIэ я жьэгу пащхьэхэм 
къекIуэлIэжыным. Ди республикэм жы-
джэру деIыгъ дзэ Iуэху хэхам хэтхэр, абы-
хэм я унагъуэхэм, я Iыхьлыхэм защIегъа-
къуэ. Абы и лъэныкъуэкIэ мыхьэнэшхуэ 
зиIэ лэжьыгъэ ирагъэкIуэкI къэрал, псапа-
щIэ фондхэм, езыхэм яфIэфIу щIэгъэ-
къуэн хъу, волонтер зэгухьэныгъэхэм, - жи-
Iащ республикэм и Iэтащхьэм. - Урысейм и 
Президентым и УказкIэ «Хэкум и пащхьэ 
щиIэ фIыщIэхэм папщIэ» орденым и 2-нэ 
нагъыщэм и медалкIэ ягъэлъэпIащ «Хэкум 
и хъумакIуэхэр» къэрал фондым Къэбэр-
дей-Балъкъэр Республикэм щиIэ къудамэм 
и унафэщI Дадэ МуIэед Алий и къуэмрэ ди 
хэкуэгъухэр дэIыгъыным хуэгъэпса волон-
тер зэгухьэныгъэу «Зы лъэбакъуэкIи ды-
къикIуэтынкъым» щIыналъэ къудамэм и 
унафэщI Байсиев Темыржан Мы хьэмэт и 
къуэмрэ. «Къэбэрдей-Балъкъэр Республи-
кэм и пащхьэм щиIэ фIы щIэхэм папщIэ» 
орденыр хуагъэфэщащ «Фэеплъыр щIэину 
къытхуонэж» жылагъуэ зэгухьэныгъэм ды-
щалъхуа хэкур джынымкIэ и щIыналъэ къу-
дамэм и унафэщI Котляровэ Марие Абрам 
и пхъум. Дэ пщIэшхуи фIыщIи яхудощI 
къэралым и дежкIэ мы тыншу щыт мы лъэ-
хъэнэм жылагъуэ гъащIэм жыджэру хэту 
ди цIыхубэ лъапIэныгъэхэр хъумэным, 
жылагъуэ, цIыхубэ зэ къуэ тыныгъэр 
гъэбыдэным егугъухэм, зи зэфIэкI абы 
хэзылъхьэ псоми».

Дамыгъэ лъапIэхэр зратыжахэм яхэтщ 
узыншагъэр хъумэн, егъэджэныгъэ, щэн-
хабзэ, экономикэ, мэкъумэш, нэгъуэщI Iэ-
натIэхэми пэрытхэр. «Хэкум игъэгушхуэр 
хахуэ мэхъу», - жаIэ. А махуэм ягъэлъэпIа-
хэм я IэнатIэхэм нэхъри егугъуу пэрытыну, 
тегушхуауэ лъагапIэщIэхэм нэсыну гурылъ 
зэращIам шэч къытумыхьэми хъунущ.

- ПщIэ зыхуэсщI ныбжьэгъухэ! Фи гъа-
щIэр, къыхэфха IэщIагъэм фызэрыхуэ пэ-
жыр щапхъэ дахэщ, Iуэхушхуэхэм утезыгъэ-
гуш хуэщ. Республикэмрэ къэралымрэ па-
пщIэ зэфIэвгъэкI IуэхуфIхэм папщIэ 
 фIы щIэ фхузощI. Сэ шэч лъэпкъ къы тес-
хьэркъым, фэ фхуэдэ цIыху щыпкъэхэр 
къытхэтмэ, гуп зэкъуэту дызэдэлажьэмэ, 
дэ сыт хуэдэ гугъуехьхэми дазэрыпэлъэщы-
нум, дыщалъхуа Къэбэрдей-Балъкъэрри 
ди Хэкури нэхъри ефIэкIуэн папщIэ зыхуэд-
гъэувыжа къалэнхэр зэрызэдгъэхъулIэфы-
нум, - жиIащ КIуэкIуэ Казбек зэIущIэм хэт-
хэм защыхуигъазэм.

КъБР-м и Парламентым и УнафэщI Его-
ровэ Татьянэ, Правительствэм и Уна фэщI 
Мусуков Алий, республикэм и хабзэуб-
зыху IуэхущIапIэм и депутатхэр, Правите-
льствэм хэтхэр щыIащ Налшык къалэм и 
поликлиникэщIэ №1-м. Абы республикэм 
и щыхьэрым щыпсэу цIыху мин 84-м щIи-
гъум Iуэхутхьэбзэ щыхуащIэнущ. 

ХЬЭЩIЭХЭМ IуэхущIапIэм защригъэп-
лъы хьащ поликлиникэм и дохутыр нэ-
хъыщхьэм и къалэнхэр зыгъэзащIэ Батыр 
Заурбэч. Абыхэм зыщагъэгъуэзащ Iуэху-
щIа пIэр медицинэ дэIэ пыкъуныгъэхэмкIэ 
къызэрызэгъэпэща щIы кIэм, епсэлъащ лэ-
жьакIуэхэм. 

Фигу къэдгъэкIыжынщи, IуэхущIапIэм и 
ухуэныгъэр 2022 гъэм къыщIадзауэ щы-
тащ, УФ-м и Президентым къыхилъхьа 
«Узыншагъэр хъумэнымкIэ IэнатIэм зе-
гъэужьын» программэм и фIыгъэкIэ. Iуэху-
щIапIэм метр зэбгъузэнатIэ мини 9-м щIи-
гъу къызэщIеубыдэ, иджырей мардэхэмкIэ 
къызэгъэпэщащ. 

Амбулаторэм, дэIэпыкъуныгъэр икIэщIы-

пIэкIэ къызэзыгъэпэщ IэнатIэм, стацио-
нарым къищынэмыщIа, поликлиникэм 
хэтщ лышх узыфэм щеIэзэ, узыншагъэр 
къыщапщытэ центрхэр, КИФЩI-м щынэхъ 
ин дыдэу илъэ сым къэпщытэныгъэ мин 20-
м щIигъу щащIы фыну эндоскопие къуда-
мэр, лабораторэхэр. Узыншагъэр щра-
гъэфIакIуэ IэнатIэм щеплъынущ дзэ Iуэху 
хэхам хэтхэми. 

Егоровэ Татьянэ ялъэгъуам теухуауэ 
жиIащ: «Иужьрей дыдэу къежьа Iэмалхэм-
кIэ къызэгъэпэща мыпхуэдэ ухуэныгъэ 
диIэным иджыри щытепсэлъыхьым, абы и 
инагъымрэ мыхьэнэмрэ укъигъэуIэбжьырт. 
Нобэ ар зэрылажьэм доплъри, ди гугъам 
ефIэкIыжауэ жыпIэ хъунущ. Къапщтэмэ, 
мыр къызэрызэгъэпэща медицинэ Iэмал-
хэр дэтхэнэ клиникэми иIэкъым. Iуэхутхьэб-
зэхэр фIагъ лъагэ иIэу цIыхухэм зэрыху-
ащIэнум шэч хэлъкъым. Абы щыгъуэми 
иджырей Iэмэпсымэр зыхуэдэм псори 
елъытакъым, IэщIагъэлIхэр я лэжьыгъэм 
зэрыбгъэдыхьэрщ нэхъыщхьэр. Дрогушхуэ 
мыпхуэдэ медицинэ IуэхущIапIэ республи-
кэм иIэ зэрыхъуам.

Джэгу зэпеуэр къагъэщIэрэщIэж

ФIыщIи щытхъуи зыхуэфащэхэрНалшык къалэ дэт Музыкэ 
театрым щекIуэкIащ меди-
цинэм и лэжьакIуэхэр ща-
гъэ лъапIэ пшыхь. ЗэIущIэ 
гуапэм хэтащ КъБР-м и Пар-
ламентым, Правительствэм, 
ведомствэ щхьэхуэхэм, жы-
лагъуэ зэгухьэныгъэхэм я 
лIыкIуэхэр, дзэ Iуэху хэхам и 
ветеранхэр.

ПШЫХЬЫР къызэIуахащ 
Хэку зауэшхуэм и лъэхъэнэм 
медицинэ лэжьакIуэхэр зыIу-
та IэнатIэ гугъур уи нэгу къы-
щIигъэхьэжу КъБР-м Узын-
шагъэр хъумэнымкIэ и ми-
нис терствэм ТекIуэныгъэр 
илъэс 80 зэрырикъум и 
щIыхь кIэ игъэхьэзыра видео-
теплъэгъуэкIэ. 

КъБР-м и Iэтащхьэ КIуэкIуэ 
Казбек медицинэм и лэ-
жьакIуэхэм зэрызахуигъазэ 
 хъуэхъу тхыгъэм къеджащ 
республикэм и УнафэщIым и 
 Администрацэм и Тхьэмадэ 
Къуэдзокъуэ Мухьэмэд. 

КъБР-м и Парламентым и 
УнафэщI Егоровэ Татьянэ 
къы щыпсалъэм къыхигъэ-
щащ медицинэр сыт хуэдэ зэ-
манми мыхьэнэшхуэ зиIэ 
IэщIагъэу къызэрекIуэкIыр, 
узын шагъэр дэтхэнэ зыми 
бгъэдэлъ лъапIэныгъэ нэ-
хъыщхьэу зэрыщытыр, доху-
тырхэр цIыхур дунейм къы-

щы техьам деж щегъэжьауэ 
абы и гъащIэ псокIэ къазэ-
рыдэгъуэгурыкIуэр. 

- Медицинэ лэжьакIуэм и 
зэфIэкIыр унэтIыныгъэ куэ-

дым къыщегъэлъагъуэ, абы 
къыхэкIыуи а IэщIагъэм дэт-
хэнэми къыхуегъэув щIэ ны-
гъэ куурэ Iэзагъышхуэрэ 
хэлъын хуейуэ, - жиIащ Его-

ровэм. - Къапщтэмэ, ар зэ-
рымы тын шыр гурыIуэгъуэщ, 
ауэ абы иджыри дэщIыгъуп-
хъэщ хьэл-щэн щхьэхуэхэр - 
гуапагъэр, гумащIагъэр, зэ-

хэ щIы кIыр. Абы къыхэкIыуи, 
хъэлат хужьыр зыщыгъхэм я 
лэжьыгъэм жылагъуэм сы-
тым дежи пщIэрэ щIыхьрэ 
щиIэщ. Медицинэм псынщIэу 
зэрызиужьым нобэ IэнатIэм 
Iэмал хъарзынэхэр къыхузэ-
къуех, ауэ ар ипэкIэ зыгъэ-
кIуатэ къару лъэщыр фэращ, 
дохутырхэрщ. Псалъэ гуа-
пэкIэ къы хэзгъэщыну сыхуейт 
медицинэм и ветеранхэр. Фэ 
илъэс бжыгъэкIэ фызыпэры-
та IэнатIэм къыщывгъэлъэ-
гъуа Iэзагъэмрэ зэфIэкIымрэ 
Iэ щIагъэлI ныбжьыщIэхэм я 
дежкIэ щапхъэщ. Апхуэдэу 
фIыщIэ яхудощI дзэ Iуэху хэ-
хар щекIуэкI щIыпIэм щыIа-
хэм, нобэ абы зи къалэныр 
щезыхьэкIхэм. Зи IэщIагъэм 
хуэпэжу зыкъэзыгъэлъэгъуа-
хэм ди щхьэр яхудогъэщхъ 
цIыху гъащIэ кърагъэлахэм 
пап щIэ. Медицинэм и лэ-
жьакIуэ псоми сыныво-
хъуэхъу узыншагъэ, зэIузэ пэ-
щыгъэ, насып фыщы мы щIэу, 
фи IэнатIэм ехъулIэныгъэ хэр 
фыщиIэу фи лэ  жьыгъэр еф-
хьэкIыну.

(КIэухыр 2-нэ нап.).

Къэрал гулъытэ 
зыгъуэтахэр

Дрогушхуэ мыпхуэдэ медицинэ 
IуэхущIапIэ республикэм иIэ зэрыхъуам

Налшык дэт спорт IуэхущIапIэм дыгъуасэ къыщызэ-
Iуахащ художественнэ гимнастикэмкIэ «Сказ ки гор» 
урысейпсо зэхьэзэхуэр. Абы хэтыну Къэбэрдей-Балъ-
къэрым къэкIуащ Урысей Федерацэм и щIыналъэ 
 23-м щIигъум я спортсменкэ ныбжьыщIэхэр. 

ФIЭХЪУСКIЭ абыхэм зыхуагъэзащ КъБР-м и Парла-
ментым и УнафэщI Егоровэ Татьянэ, Сабийхэмрэ щIалэ-
гъуалэмрэ я творчествэмкIэ уардэунэм и унафэщI КIэра-
шэ Аксанэ, цIыхубэ щIэныгъэмкIэ отличник, КъБР-м 
 Художественнэ гимнастикэмкIэ и федерацэм и унафэщI 
Тавитовэ Иринэ, «Локодзюдо» сабий лигэм и унафэщI 
Хьэщэ Мурат, зэпеуэхэм я судья нэхъыщхьэ, урысейпсо 
категорие зиIэ судья Коротковэ Наталье сымэ.

Егоровэ Татьянэ зэхьэзэхуэнухэм, абыхэм я адэ-
анэхэмрэ гъэсакIуэхэмрэ защыхуигъазэм, депутатхэм 
къабгъэдэкIыу фIэхъус ярихащ икIи къыхигъэщащ худо-
жественнэ гимнастикэр спорт лIэужьыгъуэ нэхъ дахэхэм 
икIи узыIэпызышэхэм зэращыщыр, абыкIэ ди къэралыр 
адрейхэм сыт щыгъуи къазэрыхэщыр. 

- Къэбэрдей-Балъкъэрым художественнэ гимнастикэм-
кIэ и зэпеуэм мыпхуэдэу урысейпсо мыхьэнэ зэригъуэ-
там уримыгушхуэнкIэ Iэмал иIэкъым. Гъэ къэс абы хэт-
хэм я бжыгъэр нэхъыбэ мэхъу, спортсменхэм я зэфIэкI-
ми зэрыхагъахъуэр нэрылъагъущ. Дыщогугъ къэкIуэну 
зэманым фи цIэхэр жыжьэ Iуауэ зэхэтхыну, фи утыку 
итыкIэр щапхъэ яхуэхъуу нэхъыбэж мы Iуэхум дев-
гъэхьэхыну. Пэшым щIэсхэми захезгъэхыну сыхуейт мы 
спорт лIэужьыгъуэм зэрызыхуагъэсэнум и IуэхукIэ рес-
публикэм Iэмал псори зэрыщыщыIэр. Шэч къытетхьэр-
къым мы зэхьэзэхуэр гукъинэж зэрыхъунум, - жиIащ Его-
ровэм. 

- Нобэ Къэбэрдей-Балъкъэрым спорт Iуэхугъуэшхуэ 
щокIуэкI. Апхуэдиз хьэщIэ къызэрытхуеблэгъар, псом 
хуэмыдэу абыхэм Кърымми, Донецк, Луганск щIына-
лъэхэми къикIахэр зэрахэтыр, ди гуапэщ. Дыныво хъуэхъу 
дэтхэнэми ехъулIэныгъэхэр фиIэну, - къыхигъэщащ 
КIэрашэ Аксанэ. 

Хьэщэ Мурат зэпеуэм и спонсор «РЖД» ОАО-м къыб-
гъэдэкIыу дэIэпыкъуэгъу къазэрыхуэхъуам папщIэ фIы-
щIэ яхуищIащ КъБР-м и Правительствэм, КъБР-м Спор-
тымкIэ и министерствэм. «Илъэс ещанэ хъуауэ мы зэпе-
уэм дыхэтщ. Абы зеужь икIи етIанэгъэ нэхъри зиубгъуну 
дыщогугъ», - жиIащ Мурат.

Урысей Федерацэм и къэрал гимным къызэхуэсахэр 
едэIуа нэужь, зыкъагъэлъэгъуащ 2025 гъэм и мэ-
лыжьыхьым екIуэкIа «Алина» фестивалым и кIэух Iыхьэм 
хэта художественнэ гимнастикэмкIэ «Грация» центрым 
(Тэрч къалэ) и гъэсэнхэм. 

НэгъуэщI Iуэхугъуэ гуапи хэтащ зэпеуэр къызэрызэ-
Iуахым: художественнэ гимнастикэмкIэ спортым и мас-
тер, кандидат цIэхэр зыхуагъэфэща зыбжанэм щыхьэт 
техъуэ я тхылъхэр иратащ. 

БАГЪЭТЫР Луизэ.

КъБР-м и Iэтащхьэмрэ Правительствэмрэ, Парламентым я пресс-IуэхущIапIэхэм къызэратамкIэ

Жыжьэ - гъунэгъу

Зыгъэхьэзырар
ЩХЬЭЩЭМЫЩI Изэщ.

Дунейм 
щыхъыбархэр

Уи шым ижынур пщIэжын хуейщ.
Лъэпкъ Iущыгъэ:

ФIыщIи щытхъуи зыхуэфащэхэр

Гуауэшхуэм  къришэжьа  нэпсыр
ТекIуэныгъэ Иныр илъэс 80 

 щрикъу илъэсым ди щIэ джы-
кIакIуэхэм ящыщ куэд къыддо-
гуашэ а мафIае лъэхъэнэм теухуа 
гукъэкIыжхэмкIэ. Хэку зауэшхуэм 
теухуа хъыбар нобэ къытхуеIуатэ 
«Адыгэ псалъэ» газетым и ныб-
жьэгъуфIхэм ящыщ, РСФСР-м 
щIыхь зиIэ и егъэджакIуэ, УФ-м 
егъэджэныгъэмкIэ и отличник Шы-
гъушэ Хьэбас МэчрэIил и къуэм. И 
анэм къыжриIэжауэ щыта зауэ 
хъыбархэм ящыщщ ар газетеджэ-
хэм зэрадэгуашэр.

«КУЭД щIащ Хэку зауэшхуэр зэ-
риухрэ. Псы куэди ежэхащ. Ауэ сыт 
хуэдиз зэман дэкIами, нобэр къыз-
дэсым, цIыхухэми щIыми а зауэм 
къытридза дыркъуэр кIуэдыжыр-
къым. Дыркъуэр дыркъуэщ, абы и 
лъэужьыр мыкIуэдыжщ, ар нэры-
лъагъу тхыдэщ, нэмыцэм зэрахьа 
лейр щIыми цIыхуми къазэрылъы -
сар къыбжезыIэщ.

Унагъуэ куэдым зауэм къатригъэп-
сыха гуауэшхуэм къришэжьа нэпсыр 
ноби лIыжь-фызыжьхэм я нэм щIы-
болъагъуэ. Зы унагъуи щыIэкъым 
абы и Iэ щIыIэр зыхэмыIэба. Ауэ къэ-
мыувыIэу кIуэ гъащIэ шэрхъым жы-
жьэ дыIуишащ, зауэ гуащIэм и Iугъуэ 
зыщIихуауи мащIэщ псэужыр. Абы-
хэм яIуэтэж хъыбар гуауэхэм уще-
даIуэкIэ уи щIыфэр егъэтхытх: «ЦIы-
хуфэр сыту Iув, цIыхухэр сыту бэшэч», 
- жумыIэу къанэркъым. Зауэм и удын 
хьэлъэ зытехуахэм ящыщщ сэ сы-
къызэрыхъуа унагъуэри.

Сэ нэмыцэ зауэр слъэгъуакъым, 
сыкъыщалъхуар зауэ нэужьырщ. Ауэ 
си анэ Гуащэнащхъуэ зауэм и уды-
нышхуэ къытехуахэм я хъыбару къыс-
хуиIуэтэжар псэкIэ зыхэсщIащи, а 
псор си нэгу щIэкIауэ, слъэгъуауэ 
къыс щохъу. 

«Нэмыцэхэр Зеикъуэ къызэрыбла-
гъэм и хъыбар шынагъуэ къэIуати, 
цIыхухэр зэхэзежэрт. Къызыхуэ тын-
шэу зэщIэузэда къару фIыцIэ иным 
упэщIэтыныр тынштэкъым, ауэ ди 
сэлэтхэм къуажэр ямытын мурад  
яIэу загъэбыдэу щIадзащ. Гъуэгу гъу-
нэхэмрэ лъагапIэхэмрэ гуп-гупурэ 
сэлэтхэр щотIысыкI. Къуажэ мэж-
джытым и пщIантIэшхуэм топ щыха-
тIащи, ищхъэрэкIэ йоплъых. Абы 
бгъэдэс цIыхуихыр хьэблэм нэIуасэ 
яхуэхъуауэ шхын щагъащIэртэкъым, 
зи цIыху зауэм щыIэм и фэ ирап-
лъырти. «Iугъуэ здэщыIэм мафIи 
щыIэщ» жыхуаIэрати, хъыбарыр пэж 
хъуащ. Махуэр шэджагъуэ нэблэ-
гъауэ дуней даущыншэр къызэтри-
къутэу гъуагъуэ макъ къэIуащ.

«КъокIуэ, къокIуэ», - зэрыгъэкIийрт 
уэрамым дэт цIыхухэр, бгъэ зы щхьэ-
щыхьа джэджьей быну, унэхэм зы-
щIадзэжурэ. Нэмыцэ кхъухьлъатэу 
кIэ дыкъуакъуэ жыхуаIэр япэу тлъа-
гъуу арат, - жиIэжырт си анэм. - Абы 
псори зригъэлъагъуну тIасхъэщIэ -
хыу къежьауэ арат. Къуажэм и кIыхьа-
гъыр имыкIуу къигъэзэжщ, топ щы-
гур зэ къилъэтыхьри, къыздикIамкIэ 
псынщIэу лъэтэжащ. Шынагъуэр 
тщхьэщыкIыу унэм дыкъыщы щIэ-
кIам, ди топауэхэр уэрамым къы-
дыхьауэ ину зэпсалъэрт. Урысыбзэм 
фIыуэ хэдмыщIыкIми, дэ абыхэм 
унафэ гуэр зэращIыр къыдгурыIуащ. 
Абыхэм яхэт тэтэр щIалэщIэр ди деж 
къыдыхьэри, унафэ къытхуищIащ, 
унэм дыщIэкIыу нэхъ жыжьэ дыIу-
кIыну, е щIыунэ зиIэ унагъуэхэм 
дыкIуэну. ЗэрыхъукIи къыдгуригъэ-
Iуащ нэмыцэ кхъухьлъатэм ихьа 
тIасхъэм ипкъ иткIэ ХьэтIохъущы-
къуей Ищхъэрэ къиукIыу нэмыцэ топ 
къызэрыуэнур. ТIэкIу къыпыдыхьэш-
хыкIри, лэныстэ естыну къызэлъэ-
Iуащ. АбыкIэ и Iэбжьанэр лъагуэу 
 пиупщIри, Iэ лъэныкъуэр къысхуи-
шиящ: «СыкъэпцIыхужынщ, саукI-
мэ», - жиIэри къыпыгуфIыкIащ». 

Къанлохэ щIыунэ яIэти, нэхъыбэр 
абы щызэхуэсауэ жиIэжырт ди анэм. 
Абы зэрыжиIэжу щытамкIэ, си анэ-
шхуэ Бринэ: «Алыхьым и лъабжьэм 
ущIэкIыу дэнэ уздэкIуэнур?» - жиIэри 
ахэр унэм къыщIэнэжащ. 

«Пшапэр зэхэуэри шынагъуэ къэ-
хъуащ. Зэпэува топитIым я Iэуэлъа-
уэм блыныр къигъачэрт, къриудурэ 
къыхыфIидзэ жыгхэр щхьэгъубжэм 
къыжьэхэуэрти, щыкъуейуэ игъэща-
щэрт. Дышынами, щIэкIыпIэ дгъуэ-
тыжынутэкъым, дыкъихъумэну гу-
гъа пIэу диIэ зэчыр закъуэр нэмыцэм 
къадза топышэм и къачэ макъым хэ-
кIуадэурэ жытIэрт. МакъкIэ къат-
щIэрт ди топауэхэм лъэкI къамыгъа-
нэу удын зэрадзыр, - и гукъэкIыжхэм 
пищэрт Гуащэнащхъуэ. - Алыхьым гу-
щIэгъу къытхуищIащ, жэщ гузэвэ-
гъуэр зэфIэкIри нэху щащ. Ауэ узижа-
гъуэным иулъагъу дэ тлъэгъуар! 
Хьэблэр къыпхуэмыцIыхужыну зэхэ-

къутат, унащхьэхэр къехуэхауэ, 
жыгхэр къэджэлауэ, Iэщхэр зэтриу-
кIауэ къулейсызыгъэшхуэт. 

Псом нэхърэ нэхъ гуузыр бийм 
мыувыIэу яхэуа топышхуэр зэпкъ-
рыудауэ, бгъэдэса топауэхэм я хьэ -
дэр икъухьауэ щытлъэгъуарщ. Сэ си 
гур къекIуащ, зи Iэбжьанэр кIэщIу 
пыупщIа Iэ лъэныкъуэр топышэм 
 къриуда кумбым ибгъукIэ щылъу 
 щыслъэгъуам. ЛIыжьхэм я нэпсыр 
къафIекIуэу, хьэдэр зэхуахьэсыжри, 
мэжджыт пщIантIэм и плIанэпэм 
щыщIалъхьэжащ. 

Жэщым дызыхэта гужьеигъуэмрэ 
хьэдэ гуузхэмрэ ди гур цIыкIу ящIат. 
Пщыхьэщхьэм унэм сыщIыхьэж 
пэтрэ, шыгъуэгумкIэ къиIукIыу щэIу 
макъ зэхэсхащ. Сышынапэу, си 
дэлъху Чэмал цIыкIу си гъусэу кIарц 
гуэрэным дыхыхьащ. Топгъауэхэм 
ящыщ зы сэлэтыр уIэгъэ хьэлъэт, 
лъы куэд фIэкIуэдати, укъищIэртэ-
къым. Чэмал цIыхухъухэм деж згъа-
жэри, псынщIэу къызэхуэсащ. Нэхъ 
гъэпщкIуа щыхъуну къалъытэри, уIэ-
гъэр мэжджытым щIалъхьащ.

А сэлэтым махуэкIэрэ дыкIэл ъып-
лъу, дгъашхэу, и уIэгъэр дгъэкъаб-
зэурэ гъущыжри тхьэмахуэм и кIуэцI-
кIэ къызэфIэувэжат. Сэ чэзур къы-
слъысати, си дэлъху цIыкIур зыщIыз-
гъури, шэ зэрыт кхъуэщын цIыкIурэ 
зы чыржынрэ пшапэр зэхэмыуэу 
хуэсхьащ. Зи лъакъуэр мыхъужыпа 
ди сэлэтыр мэкъу удам хэсти, хуэмурэ 
къэтэджри хуэтхьар тIихащ. «Спаси-
бо», - жиIэри шхэн щIидзащ. Зыдмы-
Iэжьэу дыкъыщIэкIыжыну зыкъы-
щыдгъазэм, нэмыцитI ныщIыхьащ, я 
фочыр шияуэ. Сэ сыкъащтэри, си 
дэлъху цIыкIур зэскъузылIащ. Фо-
чыпэкIэ къыдэIунщIурэ зи фэр пыкIа-
уэ щыт сэлэтым дыбгъэдагъэуващ. 
Си гур къикIэзызыкIащ. Си щхьэр 
згъейртэкъым, си дэлъху зи псэугъуэ 
сабийр къезгъэлыну лъэныкъуэкIэ 
IузгъэкIуэтащ, ауэ нэмыцэм фочы-
пэкIэ къызидзылIэжащ. Ажалыр къы-
зэрыплъ фочыпэм си нэр тедияуэ 
сыкIэзызырт. Си гугъащ асыхьэту 
щыри даукIыну. Зым гущIэгъу хэлъу 
къыщIэкIынти, и бзэкIэ зыгуэрхэр 
жиIащ, къэIэбэри фочыпэр щIым нэс 
иришэхащ. Тхьэм ещIэ абыхэм я псэр 
щабэ къэзыщIар, псэ ягъэныну 
 хуейуэ къыщIэкIынтэкъым. Зыр 
щIэкI ри, куэд дэмыкIыу къыщIыхьэ-
жащ, блэгущIэм щIэбгъакъуэ хъун 
пхъэ дыкъуакъуэ иIыгъыу. ЩтэIэ-
щтаблэ хъуа ди сэлэтым иритри, тэр-
мэш защIэкIэ къыгуригъэIуащ лъэ-
ныкъуэ зригъэзын зэрыхуейр. Зи гур 
къызэрыгъуэтыжа сэлэтым кхъуэ-
щыныр къысхуишиижащ. «Наши не-
далеко, доберусь» - жиIэри, пшапэ 
зэхэуам хэкIуэдэху дыкIэлъыплъурэ 
уэрамымкIэ къыдэкIри, ипщэкIэ 
 дригъэзеящ. Ди дзэм зыкъауб лэ рэ-
кIыжа нэужь, зыщIэлъа мэжджытым 
сэлэт гуп и гъусэу къыIухьэжауэ жа-
Iэж ар. Топгъауэхэм я кхъащхьэм 
«щы гъуэ фочауэ» хуагъауэри, хьэб-
лэм фIыщIэ къыхуащIу з дэкIыжат ди 
зауэлIхэр.

Нэмыцэхэр къуажэм къыдыхьауэ 
щызеуэрт. Унэ нэхъ зэгъэпэщахэм 
щIэс хэр къыщIахуурэ езыхэр щIэ-
тIысхьэрт. Зи бзэ ямыщIэ хьэкIэ-
кхъуэкIэхэм цIыхухэр апхуэдизкIэ 
ящышынэрти, уэрамхэм зэхэзекIуэр 
щымащIэт, хьэ дыдэхэми загъэпщ-
кIурт. Ауэ езыхэр къежьэрти, джэд 
ягъуэтми, мэл ягъуэтми, джэдыкIэ 
ягъуэтми - псори зэщIащыпэрт».

Къуажэр гуауэмрэ зауэмрэ ят-
хьэлэрт. Ди адэ МэчрэIил зауэм 
 дашати, си анэм и адэ Джэраш Шы-
гъушэхэ я лъэпкъым къелъэIури, си 
къуэш нэхъыжьымрэ си шыпхъу нэ-
хъыжьымрэ и гъусэу я деж ишэжат. 
ТхьэмахуитI нэхъ дэмыкIыу «лъэп-
къым нэхъыбэрэ щагъэIэн ядэр-
къым», - жиIэри си анэшхуэ Бринэ, 
сабиитIым ятегузэвыхьу, дзыхь имы-
щIу псори Шыгъушэхэ къишэжауэ 
щытащ. 

ЯлIхэр зауэм щыIэми, цIыхубзхэм 
зашыIэрт, гузавэу зым адрейм зы-
къригъащIэртэкъым, апхуэдэ хущIы-
хьэгъуи яIэтэкъым, унагъуэ Iуэхухэм 
къызэрыдэхуэу, нысащIэхэр я сабий 
къэжэпхъахэр я гъусэу зэхуэсырти, 
Iэлъэ, цы лъэпэд, лъей ящIырт. Ахэр 
зэхуахьэсыжырти, фронтым ира-
гъэхьырт.

«Си анэшхуэ Дисэ я унэр нэхъ зэ-
гъэпэщат, жыг хадэшхуи яIэти, нэмы-
цэхэм ар егъэзыпIэ ящIащ. Дисэ и 
 къуэ Мухьэб зауэм щыIэт. И нысэ Са-
нятрэ и къуэрылъху цIыкIумрэ нэ-
мыцэхэм ябгъэдэсыну дзыхь имыщIу, 
си адэ-анэм я деж кIуауэ щыIэт, - 
пищэрт си анэ Гуащэнащхъуэ. - Махуэ 
гуэрым Санят и къуэ цIыкIур мы Iэ-
рысэ щхьэкIэ гъыуэ щIидзащ. Са-
бийр щахутемыгъэум, и анэшхуэ 
 Ди сэ: «Алыхь, абы щхьэкIэ сымы-

гъагъын, мыIэрысэ и гум къихьауэ 
къы щIэкIынщ, сехыжынщи, мы чы 
ма тэм из къыхуэсхьынщ», - жиIэри 
матэр иIыгъыу щIэкIащ. Дисэхэ я 
мыIэры сэр а гъэм бэгъуат. Нэ мы-
цэхэм пхъэ щхьэмыщхьэ фIыуэ 
 ялъагъурти, псори яфыщIырт. ПщIан-
тIэм дэт нэ мыцэр кIийурэ, Дисэ 
хадэм ихьэри, матэм из ищIащ. Хуэ-
сакъыу зэрихьэ и хадэм Дисэ нэщ-
хъейуэ хэплъэрт. Къудамэхэр къы-
гуэщIыкIат, шырыкъу лъэгукIэ зэ хэ-
пIытIауэ мыIэрысэ къыпыхуахэр 
 щIэзу щIэлът - нэ мыцэхэр абы щыс-
хьынт! Дисэ, губжьым иIыгъыу, нэ-
мы цэм къыбгъэдыхьэжащ, я бзэ 
ищIэу щытамэ, жыгхэр зэракъутам 
щхьэкIэ шхыдэнут, ауэ абы Iуэхур нэ-
сакъым, нэмыцэм фо чыпэкIэ къы-
жьэхэтIыхьу, псалъэ фIей хэр къытри-
тхъуэу щIидзащ. Дисэ щыхуэ мы шы-
нэм, нэмыцэр нэхъ ри къызэ кIуэ кIащ, 
матэр къы IэщIичри хы фIихуащ, теп-
кIэри щы къуейуэ игъэлъэлъащ. Ар 
зылъэгъуа Дисэ хуэшэчакъым, губ-
жьыр къытекIуэри, и хадэмрэ лъап-
сэмрэ тепщэ щыхъуа нэмыцэм зэ-
рылъэкIкIэ еIун щIащ. Ар Дисэ къы-
хуэгъуакъым, и нэм лъы къытелъэ-
дауэ нэмыцэр къыщылъэтыжри, 
цIыхубз тхьэмыщкIэм фочкIэ къе-
уащ. Дисэ зэфIэщIэри джэлащ. Шэр 
ныбэ лъащIэм зыпхидзат. Зепщы-
пщэу щылъ цIыхубзыр къигъанэри, 
нэмыцэр унэм щIыхьэжащ. 

Дисэ зыкъыщищIэжам, дыхьэшх 
макъхэр унэм къыщIэIукIырт. Ар хуэ-
му къызэфIэтIысхьэри, и ныбэр щы-
лэхъарымкIэ щIикъузащ, мыIэрысэ 
зэбгрыжам щыщи и гуфIакIэм дилъ-
хьащ. ХузэфIэкIрати, пунэлат яри-
хыурэ, гъэщхъыпауэ пщIантIэм къы-
дэкIыжащ. Унэм къэкIуэжа иужь, за-
къримыгьэщIэну хэтат, ауэ апхуэдэ 
Iуэху пхуэбзыщIынт? НэхъыфI хъуж-
ри, тхьэмахуэкIэ псэужащ, уIэгъэм 
зэ реIэзэн хущхъуэ ямыгъуэту е 
екIуэри абы илIыкIащ.

ЦIыхур гуауэм есэжати, къэхъуIа-
ми, Iыхьлыхэмрэ гъунэгъу дыдэхэм-
рэ фIэкIа зэхыхьэртэкъым. Си анэ-
шхуэ Дисэ и кIуэдыкIар гъеин ды-
мыухыу нэхъ гуауэж къытлъыкъуэ-
кIащ, - жиIэжырт си анэм - Гуауэм и 
гуауэжт ар! Тхьэмахуэ дэкIауэ хъур-
жын зэпедзэкI иIыгъыу ди адэ Джэ-
раш пщIантIэм къыдыхьащ. Сэ сы-
къэскIащ, къэхъуаIа си гугъэу, ауэ ди 
адэм зыри щыжимыIэм сыщIэуп-
щIакъым, жиIэнум сежьэу сыувы-
жащ. «Чыржыныпхъэ тIэкIу къып-
хуес хьэхащ, сабийхэм ебгъэшхынщ, 
хъуржыныр схуэунэщI», - жиIэри къи-
шиящ. Унэм къысхущIэмыхьэу ауэ 
щылъ пхъэ ентIырым щетIысэхащ. 
Абы хэту топ уэ макъ къэIуу щIидзащ. 
КъыздикIри къыпхуэщIэртэкъым, ип-
щэкIэ къыщызэкIуэцIычырти, щIыр 
игъэзджызджырт. Апхуэдэу щэ къэ-
Iуащ. Си адэр къыщылъэтыжри: «Ди 
дежкIэщ ар къыздэуэр», - жиIэри 
псын щIэу дэкIыжащ. Сэри сщIэртэ-
къым къысщыщIар, гузавэр си гум 
зыпхидзауэ ситхьэлэрт. Ди адэм и 
дэкIыжыкIар хъыбар гуауэ гуэрым и 
щыхьэкIуэу къысщыхъурт. Бринэ (си 
гуащэр) къыщIэкIауэ щытти: «Ущыгу-
завэкIэ, сабиитIым сэ сакIэ лъып-
лъынщ, кIуэ, Тхьэм гущIэгъу къа-
хуищI цIыху цIыкIум», - жиIэри сабий-
хэр къыдишэжыну дэкIащ. IэлъэщIыр 
зэспхъуэкIри, си адэм и лъэужьым 
сиуващ. КъысщыщIар сымыщIэу, 
 сыкъыщиудын хьэзырт. «Нэм имы-
лъагъу щIыкIэ псэм зыхещIэ», - жы-
хуаIэр пэжу къыщIэкIынщ.

Жыжьэу сыплъэри, ди куэбжэм 
деж цIыхухэр щызэхэтт. Си лъэр 
схуэ мыхьыж хъуащ, бауэкIэщI сы-
хъуати, зысхуэубыдыжыркъым, 
«Къэ хъуа мы гъуэр сыт?» - жысIэу 
соджэ. «Топышэм хэту пIэрэ тхиу-
кIыкIар?» - жызоIэ сигукIэ. Сызри-
хьэлIэжар узижагъуэнт. Къызэхуэ-
сахэм хьэдэхэр зэрагъэзэхуэжурэ 
унэм щIахьэжырт. Си гур къекIуэри 
сыджэлащ. Зыкъы щысщIэжам, си 
нэм пшагъуэр текIри, къэслъэгъуар 
си анэм и хьэдэрщ. Къызбгъуры-
тIысхьа цIыхубзитIыр зыс шыIэну 
къызэлъэIурт. Ауэ ар дауэ зэры-
пшэчынур? Си анэшхуэр зыIэ щIэ-
кIуэда нэмыцэхэм аргуэру я то-
пышэм ихьащ си анэр, абы къыб-
гъэдэлът си дэлъху Лъостэн, си 
 шыпхъу Лалусэ. Сэ къызжаIакъым 
си дэлъху нэхъыщIэ Барэсбий и куэ 
лыпцIэр къриудауэ зэрыуIэгъэр. Ди 
деж щыIа Саняти и къуэ цIыкIур 
 уIэгъэ хьэлъэу Къумыкъухэ яхьыжат.

Iуэхур зэрыхъуар мыпхуэдэут: си 
анэ Линэ дыжэу щыст, Лалусэ псыхьэ 
кIуат, Саняти и къуэ цIыкIур ихуапэу 
жыхафэм тест. Барэсбий пщIантIэм 
щыджэгурт. КъыздиукIыр къахуэ-
мыщIэу, нэмыцэхэр топкIэ къауэу 
щIадзащ. Линэ гужьеяуэ и бынхэм 
еджэу унэм къыщIэжат. Пэгунхэр 
хыфIидзэри, Лалусэ Лъостэн и гъу -
сэу пщIантIэм къыдэлъэдэжащ. Унэм 
щIэлъэдэжыну хунэсакъым ахэр - 
 топышэм ирикъухьащ. Сыту гуа уэ-
шхуэт сэ згъэвыну сызэувэлIар! Са-
нят и щIалэ цIыкIури жэщым лIащ. А 
къомым сыкъелащ сэ. Барэсбий 
нэмыцэхэм яубыдауэ яIыгъ тэтэр 
 дохутырым щэхуу тхуигъэхъужащ.

Нэмыцэхэр ди къуажэм куэдрэ 
 дагъэсакъым - ди дзэм зыкъауб лэ-
рэкIри, дахужащ. Ауэ сыт хуэдиз                 
гуауэ абы къызэранэкIар? Ди уна-
гъуэм хуэдэ дапщэ абы ягъэгуIар? 
 Гъунэ иIэкъым а хьэхэм зэхащIыхьам. 
Зеиншэ хъуа си дэлъху Чэмал, Барэс-
бий, си адэм сакъыбгъэдэнауэ саб-
гъэдэст, сызыхэс лъэпкъми хуит 
 сащIауэ зыри жаIэртэкъым - Тхьэр 
арэзы къахухъу! ХъыбарыфI къэIуу 
щIидзащ - зауэр и кIэм нэблагъэу, 
бийр къызэплъэкIыпIэ ирамыту ди 
щIым ирахужу. СабиитIым я адэр за-
уэм зэрыкIуэрэ лIами псэуми ды-
мыщIэу екIуэкIащ.

Зауэм и пшэ фIыцIэр тщхьэщыкIа 
къудейуэ, хъыбар гуауэ къэIуащ: ба-
лъкъэр лъэпкъыр, цIыкIуи ини Хэкум 
ираш, жари. Ди адэр лъэпкъкIэ балъ-
къэрт. Ар дауэ? Нэмыцэм ди уна-
гъуэм и зэхуэдитIыр зэтриукIауэ, къэ-
нар советскэм кIуэдыпIэ ишэу? Ар 
цIыхугъэми хабзэми кьемызэгът. 
Сэри ди лъэпкъыр здашэм сыкIуэну-
ти, си гуащэр къакIуэри: «Уэ уадыгэ 
нысэщ, Шыгъушэ унэцIэр зыбохьэ, 
зауэм щыIэ уи щхьэгъусэр къэбгъа-
нэу дэнэ уздэкIуэнур? СабиитIыр дэ-
нэ здэпхьынур? Пэжщ, къыпщыщIа 
псом я щIыIужкIэ бгъэвыну ари гуа-
уэшхуэщ, сыт пщIэн, Алыхьым къып-
хуиухащ», - жиIэри лъэпкъым сакьы-
хишэжащ. 

Си хьэдагъэшхуэу тхьэмахуэкIэ 
екIуэкIащ. ЦIыхуфэр Iувщ, ари си 
фэм дэхуащ. Зи гуащэмрэ зи сабий-
мрэ нэмыцэхэм яукIа Санят, и лIыр 
зауэм хэкIуэдауэ, дашащ. Ди адэр 
здашам щыкIуэдащ, си дэлъху цIы-
кIуитIыр анэнэпIэсым къыхуэнэри. 
АнэнэпIэсыр цIыхуфIу, гущIэгъу зы-
хэлъу къыщIэкIащ, езым игъуэтыжа 
бынищым ядипIащ сабий зеин-
шэхэр».

Зи хъыбар ямыщIа ди адэ Мэчрэ -
Iил зауэм къикIыжри, зыпэрыта кол-
хоз лэжьыгъэм пэрыувэжащ. Абыи 
зауэм и гугъуехьу мащIэкъым ишэ-
чар. Ар хэтащ зэхэуэ гуащIэ куэдым, 
игъэунэхуащ «нэмыцэIуэр». Герма-
нием яша нэужь, нэмыцэхэм бэлыхьу 
ирагъэшэча къудейр пхурикъунщ. И 
къуэшитI, Хьэтмызэрэ ТIалэрэ, зауэм 
хэкIуэдащ.

Зауэм и бэлыхьыр зыгъэунэхуа си 
адэ МэчрэIилрэ си анэ Гуащэна-
щхъуэрэ бынибгъу (щIалиплIрэ хъы-
джэбзитхурэ) си анэшхуэ Бринэ я 
дэIэпыкъуэгъуу, зыми драмыгъэхъуа-
псэу дызэщIапIащ, драгъэджащ, 
уна гъуэуи дагъэтIысыжащ. Гуауэ 
куэд ялъэгъуами, си адэ-анэр бынкIэ 
жьыщхьэ махуэ хъуауэ дунейм ехы-
жахэщ.

ТекIуэныгъэм и махуэ лъапIэ На-
къыгъэм и 9-р адэ-анэхэм яхухэтхауэ, 
дыкъыщыхъуа пщIантIэжьым зэ-
дэлъхузэшыпхъухэр (зы тхэщIащ) гъэ 
къэс дыщызэхуосыжри, я фэеплъ 
нэхур догъэлъапIэ. Алыхьым дахуо-
лъэIу я ахърэтыр нэху хъуну, хэт и бын 
и быныжи зауэм и Iугъуэ къащIи-
мыхьэну».

Зыгъэхьэзырар
КЪАРДЭН  Маритэщ. 

Хэкур цIыхум и гур щи-
гъэтIылъ щIыпIэщ. ЩIыпIэ 
къудейкъым: и къуэпсхэм, 
и лъабжьэм быдэу зыщ-
ригъэубгъу лъахэщ ар, 
лъэпкъхэр дызэкъуэзы-
гъэувэ къарущ. Абы и 
мыхьэнэм дэтхэнэри кIы-
хьу тепсэлъыхьыфынущ. 
Псалъэм папщIэ, Украинэм 
щекIуэкI дзэ Iуэху хэхам и 
ветеран Мэзло Заурбэч 
жиIэращ: «Хэку лъагъуны-
гъэр псом япэу унагъуэм 
къыщыщIедзэ. Сэ хэ-
купсэу сыкъагъэхъуащ си 
адэ-анэм, си адэшхуэм. 
Псом хуэмыдэжу щапхъэ 
схуэхъуар си анэм и адэ-
шхуэ Жабоев Мухьэмэд лIыхъужьыгъэ 
хэлъу Хэку зауэшхуэм зэрыхэтарщ, ар Бер-
лин зэрынэсарщ».

ЩIАЛЭМ къызэрыджиIамкIэ, Аушыджэр 
 къуажэм къыщалъхуа я нэхъыжьыр хэтащ            
115-нэ шуудзэ цIэрыIуэм. Ар хэтащ Курск, 
Орёл, Гомель деж щекIуэкIа зэхэуэ гуащIэхэм. 
И лIыгъэм къыпэкIуэу, абы къыхуагъэфэщат 
«ЩIыхь» орденым и ещанэ нагъыщэр, Хэку 
зауэшхуэ орденым и япэ нагъыщэр, «Хахуа-
гъэм папщIэ» медалыр. 1943 гъэм и жэпуэ-
гъуэм Пехуховкэ гъущI гъуэгу къэувыIапIэм 
уIэгъэ хьэлъэ щыхъуат лIыхъужьыр, зауэм и 
лъакъуэ сэмэгур хилъхьат. Зауэ нэужьым абы 
и дамыгъэхэм къахэхъуащ «1941 - 1945 гъэхэм 
екIуэкIа Хэку зауэшхуэм хилъхьа и гуащIэм 
 папщIэ», «Хэку зауэшхуэм Германием зэры-
щытекIуам папщIэ» медалхэри. 

ГурыIуэгъуэ мэхъу Заурбэч гъуэгугъэлъа-
гъуэ хуэхъуар. Курыт школыр къиуха нэужь, 
Мэзлор Кавказ Ищхъэрэ федеральнэ уни-
верситетым (Пятигорск) щIэтIысхьэри, про-
граммист IэщIагъэм щыхуеджащ. Ар къиуха 
нэужьи, и щIэныгъэм хигъахъуэмэ фIэфIу, а 
еджапIэ дыдэм и юридическэ факультетым 
щIэтIысхьэжащ, магистртурэри къиухащ. Ар-
щхьэкIэ щIалэр къэкIуэжри, и анэм жриIащ 
зригъэгъуэта IэщIагъэм ирилэжьэну зэры-
хуэмейр, и хъуэпсапIэр - дзэ Iуэхум хэтыныр 
зэрыарар. 

2017 гъэм Iэ тридзэри, Заурбэч япэщIыкIэ 
Но восибирск къулыкъу щищIэну ягъэкIуащ. 
ИужькIэ, 2021 гъэм и щэкIуэгъуэм къыщыщIэ-
дзауэ 2022 гъэм и мазае пщIондэ, Кърымым 
зыщигъэсащ. Дзэ Iуэху хэхам щыщIидза 
дыдэм, къалэн къыщащIыр игъэзащIэу, ма-
зэм нэблагъэкIэ хэтащ ебгъэрыкIуэ баталь о-
ным. Ахэр къыщаухъуреихьым, цIыху 35-рэ а 
гузэвэгъуэм къыхашыжыфащ, я гуп уна-
фэщIыр хэкIуэдащ. Апхуэдэу ахэр хэтащ Ка-
ховскэ ГЭС-р, Новэ Каховкэ жылагъуэр къэ-
щтэнымрэ хъумэнымрэ. КъищынэмыщIауэ, 
Херсон аэропортыр къыщащтэм, я полкым 
гуэгъу яхуэхъужри, иужькIэ а щIыналъэри, 
 Большая Балкэ, Александровкэ къуажэхэри я 
IэмыщIэ иралъхьэри яхъумащ. 

Зы махуэ гуэрым топышэхэр къыщытрагъэ-
щащэм, Заурбэч фэбжь игъуэтащ. ЩыпIэм 
кърагъэIэпхъукIыну тIэунейрэ яхузэфIэкIатэ-
къым, къуажэр тхьэмахуитIкIэ къаухъуреи-
хьауэ зэрыщытам къыхэкIыу. Мэзлом «Хахуа-
гъэм папщIэ» медалымрэ Жуковым и цIэкIэ 

Къэбэрдей-Балъкъэр Республикэм и Парламентым и депутатхэмрэ КъБР-м и Парламентым 
и Аппаратым и лэжьакIуэхэмрэ Къэбэрдей-Балъкъэр Республикэм и Парламентым и депутат 
Соттаев Къурмэн Сеит и къуэм хуогузавэ абы и къуэш Соттаев Расул Сеит и къуэр дунейм 
зэрехыжам къыхэкIыу.

ЛIыхъужьхэм
я зэманщ

УФ-м и Президент Путин 
Владимир Урысейм и ма-
хуэм яхуэзащ дзэ Iуэху хэ-
хам хэтхэм папщIэ щыIэ 
«ЛIыхъужьхэм я зэманщ» 
программэм хэтхэм.

«ДИ къэралыр зэман-зэ-
манкIэрэ гъэунэхуныгъэ хьэ-
лъэхэм пхрыкIын хуейуэ 
къыхуохуэ, сыт хуэдэ гугъу-
ехьми текIуэныгъэр иIэу 
къыхокIыф. А текIуэныгъэ-
хэм дыхуэзышэр фэращ, фэ 
хуэдэу къэралым и щхьэ-
хуитыныгъэр зыхъумэхэрщ, 
мы зэманым дзэ зэпэ щIэ-
тыныгъэхэм хэту Хэкум деж 
щиIэ къалэныр псэемыблэ-
жу зыгъэзащIэхэрщ», - жи-
Iащ Урысейм и Президен-
тым. 

ПрограммэмкIэ къэрал 
къулыкъум пэрыхьащ за -
уэлI 45-рэ. Абыхэм яхэтщ 

(КIэухыр. ПэщIэдзэр 1-нэ нап.).

КъБР-м и Правительствэм и УнафэщIым и 
къуэдзэ Хъубий Марат жиIащ зи къаруи зи зэ-
мани емыблэжу зыпэрыт IэнатIэ гугъум къа-
хуигъэувхэр нэгъэсауэ зыгъэзащIэхэм фIы-
щIэрэ щытхъурэ зэрахуэфащэр. Апхуэдэу абы 
псалъэ гуапэхэр яхужиIащ я IэщIагъэм къы-
хуигъэув къалэныр нэсу зыгъэзащIэу Хэку 
 зауэшхуэм хэкIуэда дохутырхэм, ветеран-   
хэм. 

- Ноби республикэм узыншагъэр хъумэ-
нымкIэ и IэнатIэм и лэжьакIуэхэр щолажьэ дзэ 
Iуэху хэхар щекIуэкI щIыпIэхэм, - жиIащ Хъу-
бийм. - Абыхэм къагъэлъагъуэ зэфIэкIми 
пщIэшхуэ яхудощI икIи дапоплъэ ди зауэлIхэм 
я гъусэу мыгувэу текIуэныгъэр къытхуахьу 
 къагъэзэжыну. Фи махуэшхуэмкIэ сыныво-
хъуэхъу, фи щхьэкIэ, фи унагъуэкIэ, фи бла-
гъэ-IыхьлыкIэ гукъеуэ фимыIэу Тхьэм фи-
гъэпсэу!

КъБР-м узыншагъэр хъумэнымкIэ и Iэна-
тIэм и лэжьакIуэхэм я профсоюзым и уна-
фэщIым и къуэдзэ Яськовэ Ольгэ жиIащ псэ-
зэпылъхьэпIэ ихуахэр къегъэлыным, узынша-
гъэр зэфIэгъэувэжыным зи гъащIэр хуэзы-
гъэпса IэщIагъэлIхэм яхуэгъэзауэ пшыхьым 
щыIуа дэтхэнэ псалъэри яхуэфащэ дыдэу 
зэрыщытыр. Зи махуэр зыгъэлъапIэхэм ар 
ехъуэ хъуащ зэIузэпэщыгъэ яIэу, я Iуэхур ефIа-
кIуэу адэкIи я IэнатIэр ирахьэкIыну.

КъБР-м узыншагъэр хъумэнымкIэ и ми-
нистр Къалэбатэ Рустам и къэпсэлъэныгъэр 
къыщыщIидзэм къыхигъэщащ республикэм  
и медицинэ IэщIагъэлIхэм лэжьыгъэшхуэ зэ-
рагъэзащIэр, абыхэм я махуэкъэс Iуэхур 
 щIыналъэм и цIыхухэм я зэIузэпэщыгъэм,  
узыншагъэр хъумэным хуэунэтIауэ зэры-
щытыр, а къалэныр нэгъэсауэ зэфIэ хы ным я 
гуащIэшхуэ зэрырахьэлIэр. 

- Гуапэщ уи лэжьыгъэм хуэгъэзауэ псалъэ 
дахэ зэхэпхыныр, щIыхь, фIыщIэ тхылъхэмкIэ 
уагъэпэжэныр, - жиIащ министрым. - Рес-
публикэм и медицинэ лэжьакIуэхэм къабгъэ-
дэкIыу сытым дежи дызэрагъэгушхуэм, дэIэ-
пыкъуэгъу къызэрытхуэхъум, ди Iуэхухэр къы-
зэрыддаIыгъым папщIэ фIыщIэ яхуэсщIыну 
сыхуейщ щIыналъэм и Iэтащхьэм, Парламен-
тым, Правительствэм я унафэщIхэм, ведом-

ствэ щхьэхуэхэм. Къэралым и дэтхэнэ 
 щIыналъэми хуэдэу, ди республикэми ме-
дици нэм зыщеужь, IэнатIэр иджырей Iэмэ-
псымэхэмкIэ къызэгъэпэщащ, нэхъыщхьэра-
щи, зыпэрыт Iуэхум фIыуэ хэзыщIыкI, щIэны-
гъэ куу, зэфIэкI лъагэ зыбгъэдэлъ IэщIагъэлI-
хэр диIэщ. ДызэрефIакIуэм и щыхьэтщ ди 
къэралым и медицинэ щIэныгъэлI цIэрыIуэ-
хэр хэту, унэтIыныгъэ зэмылIэужьыгъуэхэмкIэ 
урысейпсо зэхыхьэр ди республикэм зэры-
щекIуэкIыр. Абы къегъэлъагъуэ щIыналъэ ме-
дицинэр лъагапIэщIэхэм зэрыхуэкIуэр, ди 
IэщIагъэлIхэм я цIэр фIыкIэ зэрыIуар. Ар ды-
зэрыгушхуэнщ. Щхьэхуэу фIыщIэ яхузощI 
рес публикэм узыншагъэр хъумэнымкIэ и Iэна-
тIэм илъэс куэдкIэ щылэжьа нэхъыжьыфIхэм, 
апхуэдэуи нобэрей пшыхьым къытхуеблэгъа, 
къэралым и щхьэхуитыныгъэм и хъумакIуэ 
къэмылэнджэжу зыкъэзыгъэлъэгъуа, дзэ 
Iуэху хэхам и ветеранхэм. Узыншагъэ быдэ 
фиIэу гъащIэ кIыхь ефхьэкIыну псоми сыны-
вохъуэхъу.

АдэкIэ медицинэм и лэжьакIуэхэм я ма-
хуэшхуэмкIэ ехъуэхъуащ КъБР-м спортымкIэ 
и министрым и къуэдзэ Анаев Аслъэн, УФ-м и 
ХъумапIэ банкым Къэбэрдей-Балъкъэрым 
щиIэ къудамэм и унафэщIым и къуэдзэ Уэз-
рокъуэ Азэмэт сымэ.

IэнатIэм зэфIэкI хъарзынэхэр къыщызы-
гъэлъагъуэ лэжьакIуэхэм иратащ КъБР-м и 
Парламентым, Правительствэм, Узыншагъэр 
хъумэнымкIэ министерствэм я щIыхь, фIыщIэ 
тхылъхэр. 

Апхуэдэу пшыхьым наIуэ къыщащIащ 
 КъБР-м Узыншагъэр хъумэнымкIэ и минис-
терствэм республикэм и Дохутыр палатэр и 
дэIэпыкъуэгъуу иригъэкIуэкIа щIыналъэ зэ-
пеуэм къыщыхэжаныкIа медицинэ лэжьакIуэ 
нэхъыфIхэр. КъищынэмыщIауэ, махуэшхуэм 
щагъэпэжащ медицинэм и лэжьакIуэхэм я 
республикэ спартакиадэм щытекIуахэр. 

Пшыхьыр ягъэдэхащ КъБР-м Узыншагъэр 
хъумэнымкIэ и министерствэм и «36,6» хорым, 
щIыналъэм и медицинэ IэнатIэ псоми я лэ-
жьакIуэхэр хэту къызэрагъэпэща «Ди Те кIуэ-
ныгъэ Иныр» дзэ-хэкупсэ зэпеуэм щытекIуа-
хэм, уэрэджыIакIуэ, къэфакIуэ ансамбль цIэ-
ры Iуэхэм. 

ЩХЬЭЩЭМЫЩI  Изэ.

Нэхъыжьхэр  зи  гъуэгугъэлъагъуэ
щыIэмрэ къыхуагъэфэ-
щащ. УIэгъэ хъуа нэужьи, 
абы дзэм къы хэкIын ида-
къым, пищащ. «Ар си 
адэшхуэм и адэм и фэ-
еплъым пщIэ зэры хуэсщI 
Iэмалу къызолъытэ. IэщIа-
гъитI зэрызэзгъэ гъуэтам 
хуэ дэу, си адэ шхуэмрэ анэ-
шхуэмрэ дзэм къулыкъу 
щыщIэныр цIы хухъу хьэ-
къыу, гъащIэмкIэ дер-
сышхуэу къалъытэу зэ-
рыщытар сщIэжырти, сэри 
сыт щыгъуи хэкупсэ сызэ-
ры хъунум сыхущIэкъуащ. 
Къапщтэмэ, ди лъэпкъым 
цIыхухъухэр сыт щыгъуи 
дзэм пыщIауэ щытащ. Си 

зы адэ къуэш Аб хъазым и ЛIыхъужьщ, адрейр 
Цхинвал ще кIуэкIа зэныкъуэкъум хэтащ. 
Абыхэм я пщIэр езгъэхуэх зэрымыхъунур си 
дежкIэ хьэкът,  нэгъуэщI гъуэгуани къыхэсхын-
кIэ хъуну щы такъым икIи сыхущIегъуэжыр-
къым», - жеIэ Мэзлом. 

Заурбэч фэбжь игъуэта нэужь, и къулыкъум 
къыпэрымыкIыу хъуакъым, дзэ Iуэхум ягъэ-
кIуэжыну дапщэрэ захуигъэзами, зэры-
мыхъунур къыжраIащ. Мы зэманым ар «Дзэ 
Iуэху хэхам и ветеранхэр» жылагъуэ IуэхущIа-
пIэм и унафэщIщ, «Хэкум и хъумакIуэхэр» 
щIыналъэ фондым долажьэ, КъБР-м ЩIалэ-
гъуалэм я IуэхухэмкIэ и министерствэм ЩIа-
лэгъуалэр хэкупсэу гъэсэнымрэ дзэ къулы-
къум хуэгъэхьэзырынымкIэ республикэ цент-
рым и къудамэм и унафэщIщ, «Альфа сфе-
ра» медицинэ институтымрэ «Призвание» 
кол леджымрэ щрегъаджэ, жылагъуэ Iуэхум 
жыджэру хэтщ. И узыншагъэр иригъэфIэкIуэ-
жа нэужь, гугъуехьхэм къыпхыкIа щIалэм 
апхуэдэ къару къратыжащ унагъуэм, лэжьы-
гъэм, ныбжьэгъухэм. Iуэхуншэу Мэзлор пху-
щысынукъым. 

- Дзэ Iуэху хэхам и ветеранхэм я зэгухьэны-
гъэр къыщIызэрагъэпэщар абы къыхэкIыжа-
хэмрэ хэкIуэдахэм я унагъуэхэмрэ защIэдгъэ-
къуэн папщIэщ. Мы зэманым ирихьэлIэу зэгу-
хьэныгъэм цIыху 290-рэ къызэщIеубыдэ, 
абыхэм яхэтщ иджыпсту къулыкъум пэрыт-
хэри, - жеIэ Заурбэч. - Медицинэ дэIэпыкъу-
ныгъэм щегъэжьауэ ахъшэкIэ, IуэхукIэ защIэ-
гъэкъуэнри ди лэжьыгъэм хеубыдэ. Ветеран-
хэр республикэм щекIуэкI Iуэхугъуэ зэмы-
лIэужьыгъуэхэм хэтщ, курыт школхэм 
лIы хъужьыгъэм и дерс къыщызэрагъэпэщхэм 
ирагъэблагъэ, щIэблэм къыгурагъаIуэ хэку-
псэу щытыным и мыхьэнэр. 

Сыт апхуэдэ гъэунэхуныгъэ мытыншым цIы-
хум и щхьэкIэ къыхихыр жыпIэмэ, Мэзлом и 
жэуапыр кIэщIщ: «ГъащIэр гъэлъэпIэн зэры-
хуеймрэ мыхьэнэшхуэ зумытыну щыта Iуэху-
гъуэхэми ущыгуфIыкIыну зэрыхуэфащэм-
рэщ». Заурбэч ядолажьэ зи узыншагъэм сэ-
къат иIэ сабийхэм, абыхэм ятещIыхьа спор-
тым зегъэужьынми иужь итщ. Къалэн 
нэ хъыщхьэуи абы зыхуегъэувыж щIэблэм пэ-
жагъэр, пщIэ-нэмысыр, гуапагъэр, Хэкур 
фIыуэ лъагъуныр яхилъхьэныр. ФIыщIэ яху-
дощI мы щIалэм хуэдэ цIыху нэсхэм, лъэп-
къым, цIыхубэм, Хэкум хуэпэжхэм.

БАГЪЭТЫР Луизэ.

Пре зидентым и Админист-
рацэм IэнатIэ хъарзынэхэр 
щызэзыгъэгъуэтахэр. Путин 
Владимир мазае мазэм 
 УФ-м и Президентым и уп-
рав ленэм и чэнджэщэгъу 
нэхъыщхьэу ягъэува майор 
Диденкэ Денис и IэнатIэ-
щIэм ехъулIэныгъэхэр щи-
Iэну ехъуэхъуащ. Урысейм и 
ЛIыхъужь Сайбель Влади-
мир жиIащ а программэм и 
фIыгъэкIэ къэралым и со-
циальнэ дэIэпыкъуныгъэр и 
щхьэкIэ зэригъэунэхуар. Ар 
Урысейм и Президентым и 
деж щылажьэ, Ветеранхэм я 
IуэхухэмкIэ комиссэм и уна-
фэщIым и къуэдзэу ягъэу-
ващ. Иджы абы и нэIэ щIэтщ 
дзэ Iуэху хэхам хэтхэмрэ  Хэку 
зауэшхуэм и ветеранхэмрэ 
зыхуэныкъуэ дэIэпыкъуны-
гъэ етыныр къызэгъэ пэ щы-
ныр.

ДэIэпыкъуныгъэр 
къызэтрегъэувыIэ

Киев дарэгъу нэхъ лъэщу 
икIи къулейуэ иIа США-р 

фIэкIуэдащ, абы къыхуи-
щIэ дзэ дэIэ пыкъуныгъэр 
зэригъэмэ щIам къы хэ-
кIыу. Апхуэдэ хъыбарыр 
къи тащ Инджылызым 
 къы щыдэкI «The Te le-
graph» газетым.

«ВАШИНГТОН Украинэм 
ирит дзэ дэIэпыкъуныгъэр 
къызэтрегъэувыIэ. США-м и 
Конгрессым иригъэкIуэкIа 
зэIущIэм къэралым зы-
хъумэжыныгъэмкIэ и ми-
нистр Хегсет Пит щыжи Iащ 
Америкэм и президентым и 
администрацэм Украинэм 
щекIуэкI Iуэхум нэгъуэщI 
еплъыкIэ зэрыхуиIэр», - къы-
щыгъэлъэгъуащ тхыгъэм. 

Абы гу лъаригъэтащ а 
зэныкъуэ къур мамырыгъэ-
кIэ зэфIэ хыным Украинэми, 
Уры сейми, США-ми я фей-
дэ зэры хэлъыр. Тхыгъэм 
къы зэ рыщыхэщымкIэ, Киев 
хэ кIыпIищ къыхуэнауэ аращ: 
Европэм и дэIэпыкъуныгъэ 
щыгугъын, Iэщэ къызэ-
рыIэрыхьэным теухуауэ 
США-м зэгурыIуэныгъэ ири-
щIылIэн е езым и техникэ 

къыщIигъэкIыжу Iуэхур зэ-
триублэн.

Мэкъуауэгъуэм и 17,
гъубж

ЩIыр игъущыкIынымрэ 
уэгъумрэ ебэныным и ду-
нейпсо махуэщ

1565 гъэм Идар Темрыкъуэ 
и къуэ Мамстрыкъу Москва 
кIуащ.

1961 гъэм Налшык эк-
раныбгъуэ зиIэ «Восток» ки-
нотеатрыр къыщызэIуахащ.

1940 гъэм къалъхуащ 
 КъБР-м щIыхь зиIэ и артист, 
«Кабардинка» ансамблым и 
къэфакIуэу щыта КIэш Фё-
дор.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм уэшх къыщешхынущ. 
Хуабэр махуэм градус 19 - 
20, жэщым градус 14 щы-
хъунущ. ЩIым и малъхъэ-

дис щытыкIэм балли 5-кIэ 
зи хъуэжынущ.

Мэкъуауэгъуэм и 18, 
бэрэжьей

1956 гъэм Налшык музыкэ 
училищэ къыщызэIуахащ.

1940 гъэм къалъхуащ 
сурэтыщI Индрис Залым-
хъан.

1956 гъэм къалъхуащ хи-
мие щIэныгъэхэмкIэ доктор, 
КъБКъУ-м и профессор Ало 
Владимир.

Дунейм и щытыкIэнур
«pogoda.yandex.ru» сай-

тым зэритымкIэ, республи-
кэм пшэр техьэ-текIыу щы-
щытынущ. Хуабэр махуэм 
градус 24 - 26-рэ, жэщым 
градус 16 - 17 щыхъунущ.

Сурэтыр Къарей Элинэ трихащ.

Дыгъэ щIыIэрыс

Дывмыгъэубэу, 
девгъэгупсыс

Москва къалэм дэт «Экспоцентрым» щызэхуащIы-
жащ «Промышленностым къыщагъэсэбэп Iэмэп сы-
мэхэр» 25-нэ дунейпсо гъэлъэгъуэныгъэр. Урысейм 
щекIуэкI зэхыхьэшхуэхэм ар ящыщ зыщ. Мы гъэм гу-
лъытэ хуащIащ иджырей технологиехэм, гъущIы кIэхэм 
зэрелэжьым, промышленностым сэбэп щы хъуну робо-
тотехникэм, цIыху къару хэмыту, хьэпшыпхэр къыщIэ-
гъэкIыныр зэтеухуэнымкIэ къагъэсэбэп Iэмалхэм, нэ-
гъуэщI куэдми.

ЗЭХЫХЬЭМ хэтащ «Тэрч налмэс Iэмэпсымэ» заводри. 
Абы игъэлъэгъуащ гъущIыкIэхэм зэрелэжьым ехьэлIауэ 
IуэхущIапIэм езым иджырей мардэхэм тету къигупсыса 
Iэмалхэр. 

ЗэрытщIэщи, «Тэрч налмэс Iэмэпсымэ» ОАО-м и 
закъуэщ  налмэсхэр IэрыщIу Урысейми СНГ-м и къэрал-
хэми къыщыщIэзыгъэкIыр. Абы хьэпшып зэмылIэужьы-
гъуэу налмэсым къыщыхащIыкI 2800-м нэблагъэ.

Урысейм и промышленностым зегъэужьынымкIэ мы 
гъэлъэгъуэныгъэр мыхьэнэшхуэ зиIэщ. Псалъэм па-
пщIэ, абы къыщаIэта Iуэхухэм ящыщт нобэрей гъа-
щIэм декIуу лэжьэфыну IэщIагъэлIхэр зэрырагъаджэр 
зэрырагъэфIэкIуэфыну щIыкIэр, лэжьакIуэхэм я Iэза-
гъэм хрегъэгъэхъуэнымкIэ щыIэ бгъэдыхьэкIэщIэхэр. 

КЪАНЩАУЭ Мэлычыпхъу.

ПщIэ зыхуэсщI адэ-анэхэ,  ди анэдэлъхубзэмкIэ ди 
рес публикэм къыщыдэкI «Адыгэ псалъэ» газетым и 
на пэкIуэцIхэр къэзгъэсэбэпу, псори дызыгъэпIейтей 
Iуэхугъуэм, къытщIэхъуэ щIэблэм етт гъэсэныгъэмрэ 
щIэныгъэмрэ, теухуа си гупсысэхэмкIэ сывдэгуэшэнут. 
Фэ фхуэдэу сэри сыанэщ, сыгъэсакIуэщ. Дэтхэнэ зы-
ми фхуэдэу сэри хуабжьу сегъэпIейтей гъэсэныгъэм и 
Iуэхум. Зым нэхъри нэхъ губзыгъэу зызбжыжуи аракъым 
– а Iуэхум ехьэлIауэ нэхъ зызмышыIэфауэ арагъэнщ. 
Ауэ емыкIу къысхуэвмыщIу, фыкъысхуэмыубэу дызэдэ-
гупсысэну сыхуейт. Сабийм, абыхэм я егъэджакIуэхэм 
уащыхэткIэ куэдым гу лъыботэ. Ахэрщ къызыдэкIуар 
нобэрей си гупсысэхэри.

КУЭДРЭ зэхыдох ди щIалэгъуалэр Iей хъуащ, нэмыс 
яхэлъкъым, я гупсысэхэр кIэщIщ жаIэу. АтIэ девгъэгупсысыт 
а щIалэгъуалэр апхуэдэу дунейм къызэрытемыхьам, IукIей-
щIыкIей зыщIам и щхьэусыгъуэхэм. Етыгъуейщ мы упщIэм 
жэуап.

Махуэ гуэрым анэхэм ящыщ зы школым кърагъэблэгъат , 
и быныр зэрахуемыджэр, урокхэм зэрыщIэмыхьэр, зэ ры-
нэмысыншэр жетIэнщ жари. Анэм и псалъэмакъым се-
даIуэри, сэ хьэкъыу спхыкIащ а сабийм и щхьэм пщIэ 
хуищIы жыфу зэрымыпсэунур, гъуэгу захуэ ар тепшэныр 
школыр зыпэмылъэщынкIэ хъуну Iуэхуу зэрыщытыр. 

Хьэуэ, мы зи гугъу сщIы анэр школыр, егъэджакIуэхэр 
игъэ къуаншэу псэлъауэ аракъым (апхуэдэхэри куэду 
щыIэщ), хьэмэрэ дэIэпыкъуэгъу мыхъуфынкIэ шэч къытри-
хьэуи щыткъым. Псалъэ жиIахэри, зэ еплъэгъуэкIэ, пса-
лъэ шэрыуэщ, гъэщIэрэщIащ. Ауэ гупсысэм и кууагъыр 
къэ зыIуатэр псалъэм и жыIэкIэрщ. Гупсысэр псалъэм щы-
хэмылъым и деж, а псалъэхэм къару лъэпкъ яIэкъым, ахэр 
хьэуам ехь. Аращ, а гупсысэрщ хэзмыгъуэтар анэм и пса-
лъэхэм. «Еплъ уэ уэсщIэм. Азалыхь дунэхъуам, уэ жэмышу, 
Iэхъуэу укъэнэнущ», - мы псалъэхэм гупсысэ гуэр къыща-
гъэхъейуэ пIэрэ сабийм и гум. Ахэр хьэуам хокIуэдэж е са-
бийм и псэр лэжьыгъэм пэщIегъэкIуэт. 

ФIыуэ еджэну и акъылыр пэлъэщыркъым, жэмыш, Iэхъуэ  
хуэдэхэм и анэр щощтэри, езыми ар и ауан мэхъу. Сыт 
къэнэжыр - мылажьэрэ IукIей-щIыкIейуэ уэрамым къыдонэ. 
Къохъу яIи ямыIи зэхалъхьэу еджапIэ нэхъыщхьэ щыщIа-
гъэтIысхьи. МылъкукIэ къащэхуа дипломыр мащIэ дыдэрэщ 
сэбэп къыщыхъури. Уеблэмэ я цIэ-унэцIэр щыуагъэншэу 
зы хуэмытхыжу мащIэкъым яхэтыр диплом зиIэхэм. Апхуэдэ 
щытыкIэм зэран ин къехь къэралым и дежкIи,  езы сабийм 
дежкIи, унагъуэм и мылъку кIуэдам и гугъу умыщIыххэми. 

Аркъэм, тутыным дехьэх зыщIэн зымыгъуэт щIалэхэр. Уэ-
рамгъэбжьыфIэу, щхьэм имытрэ лэжьыгъэми епэгэкIрэ 
Iуэ хуншэу щыт пщащэхэми уарохьэлIэ.  Нобэ ахэр зыми 
емыкIуу уэрамым дэтщ. Пщэдей абыхэм лъэхъуэщыр е уз 
зэрыцIалэм щеIэзэ сымаджэщыр къызэранэкIыфмэ, езы-
хэри адэ-анэ хъунущ. ГурыIуэгъуэщ апхуэдэхэм я быным ха-
лъхьэфыну хьэл-щэныр. 

Школым сыт хуэдэ псалъэ щызэхахми, сыт хуэдэ лэжьы-
гъэ къыбгъэдалъхьэми, зыри къикIынукъым, унагъуэр къы-
къуэмытмэ. Гъэсэныгъэм и лъабжьэр унагъуэращ къы-
щежьэр. 

Ди жагъуэ зэрыхъущи, а IукIей-щIыкIей адэ-анэхэм я уна-
гъуэм къыщыхъуа, диплом нэпцI къызыхуащэхуу къулыкъу-
ри тыгъэу абы зыхутралъхьэжа куэди ди егъэджакIуэхэми, 
дохутырхэми, къулыкъущIэхэми яхэтщ. Армырауэ пIэрэ ди 
нобэрей махуэм и мыхъумыщIагъэ куэдым я  къежьапIэр? 

Дауэ атIэ сабийм узэрелэжьын, ар зэрыбгъэсэн хуейр? 
Сэ сызэригугъэмкIэ, зы лэжьыгъи хуэбгъэпуд хъунукъым 
сабийм. КъинэмыщIауэ, къэлъытэн хуейщ ныбжьыщIэм 
бгъэдэлъ зэфIэкIыр, абы и псэм фIэфIу ищIэфыр, и тэма-
къым щIэхуэр зыхуэдизыр. И гум темыхуэ Iуэхум тещIыхьын 
хуейщ. Апхуэдэу щIэныгъэм ещхьыркъабзэу, IэщIагъэми гу 
лъегъэтэн хуейщ. 

Нэхъыбэрэ сабийм епсэлъылIэн хуейщ ар гъащIэм езы-
гъэгупсыс IуэхугъуэхэмкIэ. Сыт цIыхухэм я ауаныр? Сыт 
пщIэ зыхуащIыр? ЕмыкIу пылъу пIэрэ уи лэжьыгъэкIэ,  
IэщIагъэкIэ упсэужмэ?  Хьэмэрэ къулыкъу къэбгъэсэбэ-
пу ухъунщIакIуэмэ, мылъку фIей зэхуэпхьэсмэ, ар лIы-
гъэу къэплъытэ хъуну пIэрэ? ЦIыхур сытым игъэдахэрэ? 
Хэт ещхь ухъуну ухуейт? Сытхэр уи хъуэпсапIэ? Ущие да-
хэ щептыфыну псалъэмакъхэр гъунэжщ. Вгъэгупсысэ са-
бийр. ЩIэныгъэ къудей мыхъуу, цIыху дапщэ щыпсэурэ 
къуа жэхэм, къалэм, я лэжьыгъэфIым, я акъыл шэрыуэм, 
я Iэдэбагъэм къыхэкIыу пщIэрэ щIыхьрэ хуащIу. МымащIэу 
щыIэщ лэжьакIуэ пашэм къулыкъу лъагэ къыщыхуагъэфа-
щэ. Къохъу адэ-анэм я мылъкукIэ къулыкъу къыхуащэхуар 
хуземыхьэу бэм зыкъаIэту «шэнтиуэм къытрадзу» цIыхур  
уэрамым къыщыдэни. 

Псори дегупсысыпхъэщ: быныр фIым щапхъэ къытри-
хыфу, лэжьыгъэм хуэшэрыуэу, цIыхум, Iыхьлым гущIэгъу 
яхуи щIыфу бгъасэмэ, зыми емыхъуапсэу, и пщIэ иIыгъыжу 
псэуфынущ. Ауэ дуней мылъкур хузэхуэпхьэсами, гупсысэ 
тэмэм бгъэдумылъхьэмэ, мылъкур уэсэпсу IэщIэкIуэдэн-
щи, тафэм къытридза бдзэжьейуэ езыри фэри дунейм 
фы къытринэнщ. ГъэпцIагъэрэ диплом нэпцIкIэ гъуэгу теб-
гъэхьа сабийр дауэ пэжыгъэм, цIыхугъэм, акъылым  пэ-
гъунэгъу зэрыхъунур?

Дызэдевгъэгупсысыт абыхэм. Зэгъусэу къэдвгъэгъуэтыт 
хэкIыпIэхэр. Фи Iуэху еплъыкIэхэм «Адыгэ псалъэ» газетым 
и напэкIуэцIхэм сащыпоплъэ. 

АТЭЛЫКЪ ФатIимэ. 

УсакIуэм усэ езыгъэтхыр мы-
ращ жыпIэу, жэуап пэжым зэи 
уте Iэ бэфынукъым. ЗыхищIэр зи-
щIысыр зыгуригъэIуэн папщIэ-
къэ абы езым усэ щIитхыр?! Ап-
щIондэху щIэ гуэр къищIэрэ? 
Зи цIыхужрэ? ГъащIэ екIуэкIым 
къы хохури, абы малъхъэдисым 
ещ хьу псалъэхэр зыщIешэ, жиIэ-
ну зыхуейм темыхуэр зыкIэре-
гъэлъэлъыжри, гунэс щыхъуа са-
тырхэм и нэпсхэр ятрекIутэж. 

АР ПЭЖМЭ, усакIуэр дэрбзэр-
ми, пхъащIэми, ухуакIуэми пхуе-
гъ эщ хьынущ. Бзэм и Iэлыфбейр 
Iуданэ папщIэу къищтэу, и гуры-
щIэр къызытещ псалъэ тхыпхъэ  
хэ  зыдыкIыр щыгъын, унэ, Iэнэ 
е шэнт къыщIэзыгъэкIым еб-
гъэщхь щIэмыхъунур сыт? Мор 
Iэпкълъэпкъыр зыгъэтынш хьэп-
шыпым елIалIэмэ, мыдрейм уи 
гум  и хьэщIэщыр пхузэлъыIуех . 
ТIури зэлIалIэр цIыхурщ. Псо-
ри дызэрызэщхьэщыкIым хуэдиз 
ды дэкIэ икIи дызэщхьу щымыта-
мэ, сытыт уэ птхам сэ сыкъыщIеб-
гъэджэнури ар сэ стеухуауэ къы-
щIысщыхъунури? 

Усэ зэхэзымылъхьэ щыIэкъым 
жы тIэмэ, дауи, пэжкъым. Ауэ и гъа-
щIэр дахагъэм и нэкIэ зэзэмызэ 
зэпызымыплъыхь щыIэ къыщIэкIын-
къым. УсакIуэ зыфIимыщыжми, 
гуп сысэу къигъэщIа цIыхум щIэх-
щIэхыурэ зэрыт щытыкIэм цIэ къы-
хуелъыхъуэ. Усэрыпсалъэми ищIэр-
къым асыхьэтым къыжьэдихункIи 
хъунур сытми, ауэ «и шыуаныщхьэр 
къытреуд», и пIэ ит псалъэм фIэкIа 
и гур зыми игъэзагъэркъым. Тхылъ-
еджэр хэмытынкIэ Iэмал имыIэу 
щыткъым абы и дунейм, ар езыри 
зрокъуж, тхэн зримыгъащIэ щIыкIэ, 
зэризакъуэр къыгурыIуащ. 

Гугъуэт Заремэ усакIуэкIэ еджэн 
зэрыщIэддзэрэ зэманыфI дэкIащ. 
Сыт ар а IэщIагъэм къыхуигъэщIауэ 
жыдэзыгъэIэр? Итхыр дигу зэрыри-
хьра? Хьэмэ зыхищIэр сатыр зэпыу-
дакIэ къызэрытхуиIуатэра? УсэщIэ 
къытIэрыхьэху, а жэуапым зимы-
хъуэжыпIэ иIэкъым. УсакIуэри щы-
цIыхукIэ, дэ абы дыпсэуныр нэхъ 
тынш тщищIыну дыщогугъ, хуэтщI 
дзыхьым и инагъыр зэлъытар ду-
неймрэ гъащIэмрэ дызэрыригъэ-
зэгъ бзэмрэ щапхъэмрэщ. 

«ЦIыхум къыбгъэдилъхьа зэчий 
лIэу жьыгъуэхэм уахэплъэмэ, бзэ 
шэрыуагъым епхам и закъуэщ ныб-
жьым елъытауэ къыщIэкIыр, сыту 
жы пIэмэ, абы зезыгъэужьыр езы 
цIыхум и щхьэкIэ игъэунэхуахэрщ», - 
жиIэгъащ зи цIэр къытхуэмыгъуэты-
жа губзыгъэ гуэрым. А гупсысэр За-
ремэ дежи щызахуэщ. «БалигъыпIэ 
иува си усэр лъапэпцIийуэ пщIан-
тIэм къыдохьэж», - зыхужеIэж абы. 
«Иджы сыкъицIыхужкъым си щIа-
лэгъуэм» сатырри езыгъэтхар ара-
гъэнщ. 

Дэтхэнэ усакIуэми ещхьу, Заремэ 
усэбзэкIэ зыхэIэбэ лъэныкъуэхэр 
зыбжанэ мэхъу: адэ-анэ, сабии-
гъуэ, лъэпкъ, Хэку, дуней, уеблэмэ 
по литикэм теухуа уси щитх къыхуо-
хуэ. Хэти фIызэтрихьэ губампIэдэх 
едзы гъуэхэри и «мыхьэмытхкъым», 
цIыхум зыдигъуэжыпхъэ щэнын-
шагъэми утрегъэукIытыхьыф. Ауэ 
нэхъыбэр зытеухуар щIэри жьыри 
зы гъэпшыналъэ лъагъуныгъэрщ. 
Мыбдежым ди пащхьэ къытфIиувэ 
упщIэхэм иджыри тIу къахохъуэ. 

Япэр: сыт усэр хъуауэ жозыгъэIэр? 
ЕтIуанэр: цIыхум зыхищIэм лъагъу-
ныгъэкIэ уеджэфын папщIэ, сыт а 
гурыщIэм нэхъыщхьэу хэлъыпхъэр? 
«Сэ фIыуэ узолъагъу» псалъэхэр ди 
фIэщ зыщIыр е зымыщIыр сыт? 

Мы губгъуэм уигъуэщыхьынкIэ  
шы на гъуэщ, утепсэлъыхьынуи  
тыншкъым, итIани, Заремэ и усэхэм 
укъыщеджэкIэ, гупсысэр щыу-
фэразэр абдежырщ. Щыпсэуа лъэ -
хъэнэкIи щIыпIэкIи тпэжыжьэ уса-
кIуэхэр нэгъунэ я сатыр цIэрыIуэхэм 
езыхулIа щхьэусыгъуэр зэдгъэщIэ-
ну дыхуейуэ, тхылъыжьхэр щIыдо-
пщытыкI дэ. Сыт къэтлъыхъуэр? 
Дауи, гъащIэм и IэфIырщ. УсакIуэм 
къытхуигъэщIэрэщIэжыну дызыщы-
гугъ ди пэжырщ. Хьэуэ, усэр усэщ, 
гъащIэр гъащIэщ, а тIум зыри зэ-
хуаIуэхукъым жыпIи хъунущ, ауэ сыт 
дэ усакIуэ зэрытщIынури абы итха-
хэм дыкъыщIеджэнури, апщIондэху 
ди цIыху декIуэкIыкIэр, гу зэIухыкIэр, 
нэхъыщхьэращи - зыкъэщIэжыкIэр 
емыфIэкIуэнумэ? Сыт Шекспир и 
«хъыджэбз къамылыфэр» лIэщIы-
гъуиплI хъуауэ къыщIэтлъыхъуэр?  
Мая ковскэм зиукIыжауэ ди фIэщ  
щIэ мыхъур? Пушкиным и щхьэгъу-

Гугъуэт Заремэ и усэхэм ятеухуауэ
сэм дыщIыхуэмыарэзыр? Езыхэр 
цIыху къызыхуэтыншэу щы мы-
тарэ пэт, зи анэдэлъхубзэр зы-
хуэ жыIэщIэ усакIуэхэм псори сыт 
тыншу щIахуэбгъэгъуфыр? Усэб-
зэр абыхэм зэрызаухеижын Iэма-
лу кърамытауэ пIэрэ, тхьэлъэIум 
иджы ри хуэмыхьэзыр дэ ар уафэм 
дыдэзышын пкIэлъейуэ къытхуаши-
ин хуэдэу?! УсэфIым е уэрэдыфIым 
гъа щIэм иужьыгуа, зи псэукIэр 
пхъа шэ зыIэщIэхъухьа цIыхум гу 
зэрыкIуэцIылъыр кърегъэщIэж. 
Къэ гъэшыпIэ задэхэм дыблэзыш 
уса кIуэхэр нэхъыбэрэ дгъэпсэу-
нут, ахэр шыгъушыпсыпIэм хэзыдзэ 
гуныкъуэгъуэхэр ящхьэщытхы нут, я 
гъуэгум ету иридгъэжэнут,  езыхэм 
усэ дахэхэр къыщIагъэлъэлъу щы-
сын фIэкIа, нэгъуэщI Iуэху къа-
хуэмынэн хуэдэу. Ауэ гъащIэр ап-
хуэдэу щыткъым. Уэрэдбзум и макъ  
телъыджэр щызэхэтхыр ар гъущI  
хъарым идубыда нэужьщ. Ухы-
гъэм хэкIыпIэншагъкIэ укъиухъу-
реин зэрихьэлым нэмыщI, псэм и 
зыужьыныгъэ гъуэгур лъэпэрэпэ-
гъуэрэ къэтэджыжыгъуэу зэIылъщ. 
Гугъур зымыгъэунэхуам тыншым и 
IэфIыр зыхищIэу щытамэ, уси уэ-
рэди дыхуэмыныкъуэу дыпсэу-
фынт. ТхэкIэ Iэзагъым хигъэщхьэху-
кIыу щытми, усакIуэри дэ тхуэдэ 
дыдэ цIыху къызэрыгуэкIыу, мор 
и гукъеуэу, мыр и тхъэжыгъуэу зэ-
рыщытырщ ар лъэпкъым и тхьэ-
гъуш зыщIыр. 

Гурыхь тщыхъу ерыскъымкIэ 
дызэрызэтемыхуэм хуэдэ къаб-
зэу, усэу къэтлъытэмкIи ди фIэщ 
 х ъу -мыхъухэмкIи цIыхухэр хъар-
зы нэу дызэщхьэщокI. ИтIани, 
псыр  псыщ, шыгъур шыгъущ. «Де-
зыхьэжьэмкIэ» дызэщхьэщишми, 
ди пащхьэ илъыр усэрэ мыусэрэ, 
лъагъуныгъэрэ мылъагъуныгъэрэ 
жытIэн  хуей хъумэ, Iэнэм темылъ 
къыпхутехынукъым. 

ЗэхэдгъэкIыну дызыхуейращи, 
цIы хуитIым зэдамыгуэш гурыщIэм 
лъагъуныгъэкIэ уеджэну хуэфащэ? 
«ФIылъагъу жэуапыншэ» жыхуаIэр 
дэнэ деж къыщыувыIэр е къыщыу-
выIапхъэр? БлэкIа лъэхъэнэ гуэрым 
мыхьэнэшхуэ зумыта, ауэ иджырей 
уи нэхэмкIэ узэплъэкIыжу узэхъуэп-
сэжа гъащIэ Iыхьэр иджыри ууей 
хьэмэ «мафIэгур текIа»? Дауи, псэу-
ныгъэм къыхэпх жэуапымрэ лите-
ратурэм къыуитымрэ зэхуэдэкъым. 
Жэуапыр апхуэдэу IупщIу щытамэ, 
дэнэ къикIынт IутIыж Борис и «ури-
гъусэу уей-уей жезыгъэIэ узейм» са-
тырыр? Ардыдэр Заремэ зэрыжиIэр 
мыпхуэдэущ: 

Мы си гур къезыгъауэу 
щыта плъэгъуэр

Мес адэ жыжьэу… 
НэгъуэщI гуэр къытолIэ.

Уэрэдхэм я нэхъ гукъинэжхэр къэ-
зыгъэщIыр тхьэусыхэныгурщ. Уи нэ-
гум къыщIэна дунейр гъащIэм ире-
тхъыкIри, уи пащхьэм езым хидыкIа 
тхыпхъэр кърелъхьэ. Нэрылъагъум-
рэ нэгум щIэтымрэ зэмыныкъуэкъу-
тэмэ, дэнэ къикIынт мы илъэсым 
зэхэтха пшыналъэ псоми ятекIуа 
«Хъу рян и уэрэдым» и сатыр къы-
зэрымыкIуэхэр: 

Нобэрей махуэри, ей, 
IуэхукIэ согъакIуэри сэ.

Уэй мыгъуэ, си псэм и ныкъуэ, 
ныжэбэрей жэщыр 

сыткIэрэ згъэкIуэну мыгъуэ сэ? 
 Мы упщIэ къомыр къызыщIэта-

джэр Гугъуэт Заремэ лъагъуныгъэ 
те мэм щыпхиша уэрэдыпкъырщ. 
Блэ кIам къыхэнащ усакIуэр зыхэп-
сэукI «насып тхьэмыщкIэм» и къе-
жьа пIэри, и гъуазэри, и «гум и тхьэ-
лъэIупIэри». Сыт-тIэ а псалъэ ды-
гъэлхэр ди фIэщ щIэмыхъупэр? 
Уса кIуэм и псэлъэгъур езым и ма-
хуэкъэс гъащIэм зэрыхэмытым шэч 
дегъэщI а «уэр» куэд щIауэ къа-
ру зыщIэмылъыж дамыгъэ псэншэ 
 хъуауэ: 

Гухэлъ нэкъыфIэщIым 
сыкъыхокIиикIри,

Нэпсу ущыслъэщIкIэ, 
сэ соупщIыIуж. 

Зытепсэлъыхь гухэлъыр «зэрынэ-
къы фIэщIымкIэ» усакIуэм езым 

зызыхуеумысыж, ауэ а шхийм 
емып хъуэмэ, лъапэпцIийуэ зытет 
и дунейр зэпкърыхупэнущ. И зыу-
мысыжыбзэмкIэ къуаншэмрэ за-
хуэмрэ зэригъэзахуэу къыпфIощI. 
Ауэ и гухэлъыр зэм тхьэлъэIум, зэм 
гукъанэм, зэм нэпсым, зэм уэлба-
нэм хуэкIуэу щытми, ар уафэгъуа-
гъуэм, бжьыхьэм, щIымахуэ уэсым, 
уэс налъэхэм, уэшх ткIуэпсхэм, 
жьыб гъэм иригъапщэми, а псалъэ 
гъэщIэрэщIахэр зыхуэгъэза цIыхур 
усакIуэм и нэгущIэт сурэту, гъащIэм 
иригъэша псэ уIэгъэм щIакъуэ башу 
къыздрихьэкI щхьэгъэпцIэж гуры-
щIэу аркъудейщ. Псэ зыIут цIыхум 
дагъуэ хубощIыф, мы сатырхэм я 
лIыхъужьыр цIэ зэриIэ къудейм еу-
хей, усакIуэм и нэгущIэтхэр зэIи-
гъэхьэну Iэмал иIэкъыми. Ар апхуэ-
дизкIэ щыIэкъыми, зыми хуэмыдэж 
гъуазэ къызыхуэтыншэу къыщIоувэ 
усэрыIуатэм и нэгум, ауэ щыхъукIэ, 
гукъанэ хуищIын хуэдизу ицIыхур-
къым: 

Сэ сощIыр уи гур тхьэлъэIупIэ,
Аращ мы щIылъэм 

щынэхъ къабзэр.
Абы сришэурэ укIыпIэ, 
КъысIуегъэкIэж 

си адэжьхэм я псэ…
ГъащIэ екIуэкIым зыкъызэрыхип-

хъуэ  тыкIыр наIуэу, мыбы жиIэну 
зыхуейр щхьэтечауэ къипсэлъы-
фыркъым, ауэ нэгъуэщIми тепсэ-
лъыхьыну хуейкъым, и пащхьэм ит 
дуней пэжым Iумыплъэн папщIэ. 
ФIы къызэрыпэплъэм гугъэр хихы-
жащи, и нэхэр зэтрихын мэшынэ. 
Дунейр гъащIэщ, къалэнщ, зыгуэр 
къыщыбдагъуэ, нэхъыщхьэращи, уэ 
езым щызыдэбгъуэж, узэрымыды-
гъэр, узэрымывагъуэр уи нэм къы-
щыщIэуэ гъуджэ гущIэгъуншэщ 
усакIуэм дежкIэ. Арагъэнщ и зэ-
гъэпщэныгъэхэр егъэлеиныгъэкIэ 
щIэбейр. Дэ абы зыдигъэцIыху-
жу, гъащIэм дригъэкIужыну дыщо-
гугъ. Ауэ щыхъукIэ, езы усэрыIуа-
тэр къалэмым щIепхъуэр «и гъащIэ 
нэпцIым къыхэузыкI пэжыр» имы-
лъагъун папщIэщ. 

Зыгуэрым жыжьэу егуэкIуэнымрэ 
ар гъащIэ гъусэу уиIэнымрэ зэ-
ры зэщхьэщыкIым хуэдабзэу, цIы-
хур цIыху зыщIыж лъагъуныгъэ на-
сыпыфIэм ещхькъым мы усэ Iэра-
мэм къыхэблыкI гурыщIэр. ИтIани, 
апхуэди щыIэщ, ари, хиубыдэм зы-
къыщицIыхужу, къэIуэта хъуащ, и 
хъэтI, и тхыкIэ хабзэ иIэжрэ тхылъе-
джэм гунэс щыхъуу. 

Мыдрейуэ, а усэрыIуатэр зыгъэп-
салъэ усакIуэпсэр сыт хуэдэу пIэрэ 
жытIэу дызэупщIыжмэ, хабзэ ткIий 
зиIэ лъэпкъ литературэ псоми игъа-
щIэми я гъуэгур зылъахъэ шыIэны-
гъэм дыIуоуэ. «Сэ схуэдэ дэнэ 
щыIэ» гупсысэм тещIыхьа нобэрей 
дунейр нэхъ гуащIэжщ, блэкIа лъэ-
хъэнэхэм елъытауэ. ЦIыхур нэхъ 
 хуит хъуа хуэдэу къыпфIэщI щхьэкIэ, 
усакIуэпсэр сыт хуэдэ зэмани нэхъ 
махэщ, бзэм и щытыкIэм ар нэхъри 
нэхъ псэлъэгъуей зэрищIыр къэб-
гъанэми. Зыгуэрым къыгурыIуэнуи 
гугъэжыркъым нобэрей усакIуэр. 
Зи дамэхэр гуэхуа пцIащхъуэ 
цIыкIум ещхьу, абы уафэр и нэгум 

хущIэхыркъым хуитуи зиIэтыфыр-
къым. Зэрылъэрымыхьыр зыщигъэ-
гъупщэн папщIэщ абы къэкIуэ-
ну дахэмкIэ гъэщIэрэщIа, къалэни 
пщэрылъи зыхэмыт ныбжьыщIэгъуэ 
къабзэм псэкIэ зыщIыхуидзыр, нэху 
щыху и гупэкIэ къыщыкъуэкI ды-
гъэм и щIыбыр хуэгъэзауэ. ГъэщIэ-
гъуэнращи, ар езы усэрыIуатэми 
къыгуроIуэж: 

ПцIыщ. ГъащIэ ныкъуэр пцIыщ. 
Къыщежьар мы 

си гъуэгур сщIэжкъым. 
Мыбдежырщ Заремэ усэным 

къызэрыхуигъэщIар ди фIэщ зыщI 
гупсысэм дыщыхуэкIуэр. Фи нэгу  
къыщIэвгъэхьэт ЩоджэнцIыкIу 
Алий и Мадинэ е Лацэ, хьэмэ Пе-
чориным ирихьэжьа адыгэ пща-
щэ Бэлэ усэ ятхыфу, я гум щыщIэр 
къа Iуэтэфу щытауэ. «Сэ цIыхубзхэм 
псэлъэкIэ езгъэщIащ», - жиIэри ит-
хыгъащ Ахматовэ Аннэ. КIыщокъуэм  
и «Лъапсэри» къэдвгъэщIэж. Абы 
хэт Дэфэрэдж-дохутырым и дис-
сертацэм и эпиграф-хьэдисыр: 
«ЦIы хубзыр къэралым и лъапсэщ. 
ЦIыхубзыр фIы хуэзэмэ, къэралри 
фIы хуэзащ, цIыхубзыр дэхуэхмэ, 
къэралри дэхуэхащ». 

Усэ 67-рэ мэхъу нобэ зи гугъу тщIы 
Гугъуэт Заремэ и усэ Iэрамэр. Абы-
хэм ящыщу 9-р Хэкум, лъэпкъым, 
дунейм, адэ-анэм, сабиигъуэм яте-
ухуащ, адрей 58-р ищхьэкIэ зи гугъу 
щытщIа «щымыIэну гухэлъ гугъум» 
топсэлъыхь. БлэкIа зэманым иува 
«щымыIэнум» усакIуэр и нобэм 
къыт рихрэ хьэмэ абы къригъэлрэ? 
Жэщ-махуэр зэрызэхэт сыхьэт  24-р 
ерагъыу зыхурикъу цIыху бали-
гъыр блэкIа зэманым къыщызы-
гъэхутэнкIи хъунур сыт, зыхэт гъа-
щIэ Iыхьэр зэрыхьэлъэм нэмыщI? 
Пэжщ, абы епхьэлIэ къарур къо-
зытыр а дыгъуасэм къыбгъэдэп-
ха псэ узын шэрщ. Дунейм дызэры-
тет къудейм  къегъэ лъагъуэ гъащIэр 
езыр-езы ру гъуэгу захуэм зэрыри-
кIуэр. Ар тщызыгъэпщкIункIи хъу-
нур  зы закъуэщ: дызэрызыщыгу-
гъы жам хуэ дэу дыкъызыхущIэ-
мы кIыжмэщ. Ипэ кIэ узышапхъэ 
къарур къыщомэщIэкIым деж, блэ-
кIар иджыпс тум ущхьэщызыIэтыкI 
 кхъухьлъатэ пхуохъу, абы ухуеймэ - 
романтикэ, ухуеймэ - ныбжьыщIэ гу-
ращэ фIэщ. Езы усакIуэми IупщIыб-
зэу елъагъу усэбзэкIэ игъэщIэра-
щIэ гурыщIэм ар къыщIыфIэIуэхуп-
хъэ къару зэрыщIэмылъыр. ИтIани, 
пэрэ кIэрэ зиIэ сурэтым уи увыпIэр 
къыщыбогъуэтыжыф, зыгуэр къо-
хъу лIауэ уи фIэщ мэхъу, уи щхьэ 
пщIэ щIыхуэпщIыфын щхьэусы-
гъуэ къыхыбохыф, уигу зыщро-
хьыж. ЕкIуэкI зэманыр иджыри 
зэфIэкIакъым, абы и гъуджэр зэкIэ 
зэкIэрыпщIакъым, къутахуэ-къута-
хуэурэщ ар гъащIэм зэрыхэтри, и 
мыхьэнэфIыр нэхъ къыхэлъагъукIы-
гъуейщ. Хэдэн-щыуэным иджыри 
пэIэщIэ сабиигъуэр IэфI зыщIри 
арагъэнщ хэт и дежкIи. 

Адыгэ унагъуэм илъ гурыгъуз-
хэр тыболъагъукI Заремэ и усэхэм. 
Хьэуэ, ар тепсэлъыхьыркъым «бгы-
рыс цIыхубзыр зэрыдакъу зэм». 
Апхуэдэ псалъэхэри къигъэщ-
хьэ пэххэркъым. Ауэ и псэм гъа-
щIэм зэрызыпыIуидз ерыщагъыр 
щыхьэт абрагъуэу и усэхэм къыхо-
увэ, блэкIам кIэлъыпхъуэж и усэб-
зэр нэхъ шэрыуэху, гур нэхъри 
иришэхыу. 

ЦIыхубзыр гъащIэ тыншым зэи 
щигъэгугъакъым адыгэ гъэсэны-
гъэм. Лъэпкъым и гупсысэкIэр 
абы  къыдекIуэкI псалъэжьхэм 
нэхъ рэ нэхъыфIу зыми къаIуа-
тэ къыщIэкIынкъым. «Унэ ихьэрэ 
мыст хэувэрэ» - аракъэ нысащIэ-
хэм я тхьэкIумэIупсым ирамы-
гъэкI чэнджэщыр. Пэжщ, ар ща-
бэ дыдэу хузэпкърах, имылIыкIын 
хуэ дэу. Иджыри зыкъомрэ ущIэлэ-
нущ, удэхэнущ, ауэ уи фIыр зэры-
тебгъакIуэ къарухэр пщIэкIым-
пщIэ кIыурэ, зыри къыпхэнэжыну-
къым, захуагъэми ухуеIэжыфыну-
къым, укъызэрагъаскIэ сабийхэр ин 
хъуху. АпщIондэху зыхъумэжыкIэм 
Iэзэ ухуэхъунурэ, уэри хабзэр зи 

уэчылу щIалэгъуалэм и нэр зымы-
гъаплъэхэм е абыхэм защызыхъу-
мэ хэм яз ухъунущ. «Лъагъуныгъэм  
и хьэтыркIэ» ягу трагъэхуап хъэ псо-
ри яхудэшми, и псэм и IэфIыр зы-
хуигъэхьэзыра гъащIэщIэм пщылIу 
къызэрыщалъытэм щIэх щыужыну-
къым ди хъыджэбзыфIхэр. Армы-
раи хьэгъуэлIыгъуэ дауэдапщэхэм 
 фIэ кIа хабзэм зыри къыщIыхэмынэ-
жар? Нысашэм узришэ утыку щIэ-
ращIэр гъащIэм къыптриIубэжым 
ещ  хьу, укъызэрыдэмынэжар ма -
щIэ Iуэщ, насыпыфIэу зыкъэп лъы-
тэжын папщIэ. Гуныкъуэгъуэр уб-
зыщIыфын, цIыхухэм я пащхьэм 
«узэрехъулIар къыпIурыжу» уитын... 
Фэ зытегъэуэфынракъэ нэхъыбэу 
хъыджэбзыр зрагъасэр, унагъуэ-
щIэри дыщри жагъуэгъугъэгуфIэ 
имыщIын хуэдэу. Сытуи пасэIуэу 
«фызыжь жьэнахуэ» хъурэ ди пща-
щэхэр! Дыгъуасэ удз гъэгъахэм 
 епэ му дэта хьэндырабгъуэр нобэ 
къытеублэрэкIэнкIи хъу ну пшагъуэ 
гуэ рэным пэщIэтщ, къебгъэрыкIуэ 
псоми яритыжыну жэуапыр иупэп-
цIа хьэзыру иIыгъыу. Дауи, «ныса-
щIэ цIыкIухэм» ирагъэкIуэта гуа-
щэ хэри, щауэхэри, уеблэмэ тхьэ-
мадэхэри щыIэщ. Заремэ и усэхэр 
а псом ятеухуауи жытIэркъым, мы 
гупсысэхэр абыхэм дызэреджам 
дигу къигъэкIауэ аркъудейщ. 

Сыт цIыхур изэгъэкIуэтыр? 
Езыр  фIыкIэ зэрызыщымыгугъы-
жым. Сыт апхуэдэу щIэхъур? 
ЩIэ хъур ар зыхэпсэукI щэнхаб-
зэм, къэзыухъуреихь псэукIэ ку-
льтурэм и къэухьыр абы и дежкIэ 
ткIиищэу къызэрыщIэкIырщ. Ар-
мырауэ пIэрэ щIалэгъуалэм ди Хэ-
кум щызекIуэ псэукIэ-зэхэтыкIэр, 
ап хуэдизу зыщIэдгъэщIагъуэ нэ-
хъыжь-нэхъыщIэ зэбгъэдэтыкIэр я 
гъащIэм къащыхуэмыгъэсэбэпы-
жу, хамэщIым щIэIэпхъуэр? Сыт-
тIэ адыгэ хабзэм и мыхьэнэр, езым 
иритхъа сатырым иримыкIуэфым 
и Iэр хуимышиифынумэ? Хуиши-
инкIэ хуишиинущ, ауэ нэхъыфI 
дыдэхэм яхибжэнукъым, тхьэмыщ-
кIафэ ириплъу, «гущIэгъу хуищIы-
нущ», лIыхъужьхэм зэращымыщыр 
ириIуэкI зэпыту. ХьэтIохъущокъуэ 
Мухьэмэд-Iэшэ лIыгъэу зэрихьар ху-
рикъуакъым «Iэшэ» къыфIамыщын 
щхьэкIэ. И лIыхъужьхэр апхуэдэу 
фIэкIа зымыгъэфIэф зэхэтыкIэм 
гур къимыуIапIэ иIэкъым. МыбыкIэ 
умыплъэу, мобыкIэ плъэ жыпIэкIэ, 
цIыхум и дыгъэр уэ узыхуей лъэны-
къуэмкIэ къыщыпхукъуэгъэкIыну 
къы щIэкIынкъым. «Си бгъэм дэ-
су дыгъэ щIыIэрыс къызохьэкIыр», 
- жеIэ Гугъуэт Зареми. Абы къы-
поджэж мы тхыгъэр къезыгъэбла 
сатыритIыр: 

ЗыщIэни Тхьэр, мы 
си гум илъщ насып, 

Щылъарэ тIыгъуэжа 
насып тхьэмыщкIэ. 

Иджыри зы гупсысэ. Гугъуэт За-
ремэ и гурыщIэхэр дэтхэнэ адыгэ 
цIыхубзми зэрыхуэтхьыфым хуэдэ 
дыдэу, ди нэгум къыщIэдвгъэгъэ-
хьэт а «насып тхьэмыщкIэм» хэп-
сэукIыр ди Хэкурауэ? Ди нобэр ды-
зэрыхуейм хуэдэу зэрытхузэте мыу-
хуэракъэ ди блэкIа телъы джэр ад-
рейхэм я нэм щIэтIуну дыщIыхэтыр? 
Тхыдэм дыщылъэщщ, дыщыха-
хуэщ, псори къыщыддоплъей. 
Ауэ  ди нобэр даIэ? Дэнэ щыIэ уи 
тхьэкIумэIупсыр ирачу, Хэкум па-
пщIэ «клавиатурэр кIуэцIрызытхъ-
хэр»? Нэмыцэм, Франджым, Аме-
рикэм, Тыркум, Иорданием, Мэзкуу, 
Бытырбыху, Австралием, Сирием... 
Тырку псалъэжьми зэрыжиIэщи, нэ-
хъыбэм я дежкIэ «Хэкур укъыщалъ-
хуаракъым, уи ныбэ изу ущышхэ-
ращ». Къуаншэ къызэрыпхуэгъуэ-
тым уэ захуэ уищIу щытамэ, За-
ремэ и бзэкIэ жытIэнщи, «уафэм 
гу къанэу дэтпхъеяхэм» зыгуэр 
къыт хуащIэнт. ИпэжыпIэкIэ зыгуэр 
къыпхуэзыщIэнур пщэдджыжь къэс 
укъыщызыху жэуаплыныгъэрщ, 
пчы лъэба къуэрщ, зепхьэ напэрщ. 
 ДевгъэдаIуэт дызытепсэлъыхь уса-
кIуэр и Хэкум зэреубзэ псалъэ-              
хэм: 

УзгъэфIэжыну сыкъэплъхуати, 
Уэ сыбогъафIэ, сыджэлэху.
Гугъуэт Заремэ гъащIэмрэ ду-

неймрэ дызэрыригъэзэгъыну и усэ 
нэхъыфIхэр щитхынур дяпэкIэщ. 
И усэбзэр хьэзырщ, и гъащIэ 
зыхэщIэкIэр абы лъэщIыхьэжмэ, 
адыгэбзэри, хабзэри, лъэпкъ 
 гъащIэри зы усакIуэ псэ къабзэкIэ 
зэрефIэкIуэнур нэрылъагъущ. 

 ЧЭРИМ Марианнэ. 

ООН-м и Ассамблее Нэхъыщхьэм и 
 49-нэ зэхуэсышхуэу Франджым и къала-
щхьэ Париж 1994 гъэм щригъэкIуэкIам 
къы щащтащ «Губгъуэхэр имыгъэгъущы-
кIынымрэ уэгъухэм япэщIэтынымкIэ ма-
хуэ» зыфIащар. Ар трагъэхуащ мэкъуа-
гъуэм и 17-м. КъыкIэлъыкIуэ илъэсым 
ар гъэлъэпIэн щыщIадзащ ЩIы Хъурейм 
къэралхэм я нэхъыбэм. 

ГУБГЪУЭ шэкъракъхэмрэ уэгъу зы-
хуэлъэ щIыпIэхэмрэ ди планетэм мы зэ-
маным щымащIэкъым. Абыхэм къызэщIа-
убыдэ щIы щхьэфэм щыщу процент 46-р, 
псори зэхэту, цIыху мелардищым щIигъу 
щыпсэур. А псом я гущIыIужкIи, щIэны-
гъэлIхэм зэрыхуагъэфащэмкIэ, 2100 гъэм 
ирихьэлIэу, ди планетэм уэгъур щыятэ и 
щIыпIэхэр куэдкIэ нэхъыбэж щыхъунущ. 

Уэгъухэр зыхуэмылъэ щIыналъэхэм щып-
сэухэр егупсысынри хэлъщ губгъуэшэкъ-
ракъхэм къыщыхъу тхьэмыщкIагъэхэм хуэ-
дэхэр къалъэIэсын папщIэ иджыри зэман 
куэдыщэ дэкIын хуейуэ. Ауэ апхуэдэ Iуэху 
еплъыкIэр, иужьрей илъэсхэм къызэра-
гъэнэIуамкIэ, щхьэгъэпцIэжщ. 

И зы щапхъэу къэдгъэлъэгъуэнщи, Саха-
рэ къум абрагъуэм Африкэм кIуэ пэтми 
 нэхъри зэрызыщиубгъум къыхэкIыу, 
 ип щэкIэ щыIэ къэрал цIыкIухэр цIыху ме-
луан 62-м нэблагъэм ябгынащ (2022 гъэм 
къызэрабжамкIэ). Iэпхъуэшэпхъуахэм, 
ды зэ рыщыгъуазэщи, егъэзыпIэу къыха-
хар а континентым ищхъэрэкIэ щиIэ и 
щIы налъэхэмрэ Европэмрэщ. Ауэ щы-
хъукIи, Iэпхъуэшап хъуэ ямылейм къишэ 
зэщымыщхъуныгъэхэр зы хуэдэми иужьрей 
илъэсхэм щыхьэт ды техъуэ зэпытщ.

Зи гугъу тщIа зэхуэсышхуэм зэрыщагъэу-

вауэ, ЩIыуэпсымрэ дыкъэзыухъуреихь  ду-
нейр хъумэнымкIэ министерствэхэм а ма-
хуэм Iуэхугъуэ хэхахэр (зэIущIэхэр, дерс 
щхьэхуэхэр, къинэмыщIхэр) щIыпIэ-щIы-
пIэкIэрэ (еджапIэхэмрэ IэнатIэ зэ мы лIэу-
жьыгъуэхэмрэ) щрагъэкIуэкIыпхъэщ, губ-
гъуэшэкъракъхэм земыгъэубгъунымрэ 
 уэгъухэм япэщIэтынымкIэ къыкъуэкI лъэ-
пощхьэпохэм щытепсэлъыхьу. 

Гъавэ щIапIэхэр, зыри щыхэпщIэ мыхъу-

жу, зэрызэщIэгъущхьэм, хъупIэхэр удзын-
шэу къызэрынэм хэщIыныгъэу цIыхухэми 
къэралхэми къахуихьыр къыпхуэмылъытэн 
хуэдизщ. Уэгъухэм щIыпIэдэлъху лъэпкъ-
хэм ижькIэрэ къадекIуэкIа я хадэ зехьэкIэ-
Iэщ зехуэкIэхэм зрагъэхъуэж, дунейпсо 
экономикэри, зэпIэзэрыт щытыкIэм ира-
мыгъэтыжу, гугъуехь Iэджэм хадзэ, псом 
нэхъыщхьэжращи, ерыскъыхэкIхэм я уа-
сэхэр, уа пэмылъэщын хуэдизу, драгъэуей.

Псалъэм папщIэ, ди къэралым и щIы 
щхьэфэм щыщу гектар мин 50-м къы-
щыщIэдзауэ гектар мини 100-м нэблагъэм 
уэгъур щIэх-щIэхыурэ ялъоIэс. Апхуэдэщ, 
Индыл псышхуэм къедза языныкъуэ щIы-
пIэхэр, Кавказым и пэIущIэр, Байкал хы-
жьей абрагъуэм къуэкIыпIэмкIэ къедза 
щIыгур, Къалмыкъыр, Астрахъан щIына-
лъэр. КъызэрабжамкIэ, нэхъыбэ дыдэрэ 
щIыр щызэщIэгъущхьэ щIыпIэщ Урал псым 
и Iэгъуэблагъэр, Индыл псым и курыхымрэ 
ар Каспий хым щыхэлъэдэжым деж щы-
Iэм рэ. Уэгъухэм я зэранкIэ, а Iуэхум те-
лажьэ щIэныгъэлIхэм зэрыхуагъэфащэм-
кIэ, Урысей Федерацэм хьэцэпэцэу къы-
хуехьэлIэжынум гъэ къэс тонн мелуан 24-м 
нэблагъэ, ику иту, щыкIэроху. 

ЩIэныгъэлIхэм къызэралъытэмкIэ, ап-
хуэдэ гуныкъуэгъуэхэм нэхъ япэIэ щIэ   
дыхъун папщIэ, Iэмал нэхъыфIу къэ -
гъэ  сэбэпыпхъэр  щIыгулъыр щыгъущ  
щIыпIэхэм жы гы щIэхэр нэхъыбэу щы хэ-
сэнырщ. КъызэрекIуэкIыр аращи,  абы -
хэм я лъабжьэм удзыщIэхэми зы къы щызэ-
щIаIэтэ, псыIагъэми нэхъ зы щызэтраIыгъэ. 
Дауи, зэрыгурыIуэгъуэщи, уэгъухэр зы-
хуэлъэ дэнэ щIыгуи апхуэдэ лэжьыгъэ 
къызэрымыкIуэхэр щебгъэкIуэкIын папщIэ 
къарууи мылъкууи текIуэдэнур мащIэкъым. 
Мис а псоми цIыхухэри жылагъуэри ирагъэ-
гупсысын щхьэкIэщ зи гугъу тщIы махуэр 
щIыхагъэбелджылыкIар. 

КЪУМАХУЭ Аслъэн. 

Командэхэр

«Ростов-2» 
«Динамо Ставрополь»
«Кубань Холдинг» 
«Победа» 
«Севастополь» 
 «Рубин» 
«Астрахань» 
«Дружба» 
«Сочи-2» 
«Легион» 
 «Нарт»
«Спартак-Налшык» 
«Ангушт» 
«Динамо-2»

1.
2.
3.
4.
5.
6.
7.
8.
9.
10.
11.
12.
13.
14

«Динамо-2» (Мэхъэч-
къалэ) - «Спартак-Нал-
шык» (Нал шык) - 2:3 (1:1). 
Мэхъэчкъалэ. «Труд» ста-
дион. Мэкъуауэгъуэм и          
14-м. ЦIыхуи 140-рэ еп-
лъащ. 

Судьяхэр: Гарафутдинов, 
Балдынов, Митцев (псори 
Москва щыщщ). 

«Динамо-2»: Базаев, 
 Акаев, Джабраилов, Шиха-
лиев (Уцумиев, 80), Маго-
медов С (Алиев Д., 46)., 
Умаханов (Салимов, 68), 
Зайнанов (Таштемиров, 80), 
Гаджиев, Магомедов Р., 
 Будунов, Помешкин (Алиев 
Р., 80).

«Спартак-Налшык»: Къу-
мыкъу, КIэдыкIуей, Гъуэгу-
зокъуэ, Хизриев, Жабоев, 
Далиев (Къумыщ, 85), 
Блий, Дзыгул, Мэшыкъуэ 
(Лу, 85), Лысенкэ, Хьэшыр 
(Шэрджэс, 74). 

Топхэр дагъэкIащ: По-
мешкиным, 2 (1:0), Хьэ-
шырым, 12 (1:1). Хьэшырым, 
58-пенальтикIэ (1:2). Бу-
дуовым, 90-пенальтикIэ 
(2:2). Блийм, 90+4 (2:3). 

Дагъуэ къыхуащIащ: 
Жа боевым, Джабраило-
вым, Гаджиевым.

УРЫСЕЙ Федерацэм 
фут болымкIэ и етIуанэ ли-
гэм и «Б» дивизионым и 
Япэ гупым вэсэмахуэ етI-
уанэ къекIуэкIыгъуэм щы-
щIидзащ. Япэр кIуэцIры-
зыгъэхуа «Спартак-Нал-
шыкым» ар щригъэжьащ 
нэгъабэ и шыщхьэуIу (ав-
густ) мазэм иужь дыдэу 
щытекIуа икIи абы лъан-
дэрэ иригъэкIуэкIа зэIущIэ 
24-м ящыщу 20-рэ къы-
щыхагъэщIа Мэхъэчкъалэ 
и «Динамо-2»-м и деж. Ди 
щIалэхэри зыхэт гупым щы-
нэхъ хуэмыхухэм ящыщт 
икIи иужь джэгугъуийм 
 щытекIуэфатэкъым, абы-
хэм ящыщу иужьитхум я 
хьэрхуэрэгъухэм я гъуэр 
 хамыгъэщIэфауэ. 

Дагъыстэным и къала-
щхьэм щызэхэтар темы-
кIуэфхэм я зэIущIэу къэп-
лъытэ хъунт. ЗэпэщIэува-
хэм я гъуащхьауэхэри 
 гъуащхьэхъумэхэри зыхэт 

гупым щынэхъыкIэ ды-
дэхэт. Апхуэдэу щыт пэтми, 
джэгум и пэщIэдзэм ды-
къигъэуIэбжьащ. ЕтIуанэ 
дакъикъэр екIуэкIыу арат 
«Динамо-2»-м и гъуащ-
хьауэ Помешкиным бжы-
гъэр къыщызэIуихам. 

Апхуэдэ щIэщхъум  
«Спартак-Налшыкым» и 
лъэр щIигъэхуфынут. Ар-
щхьэкIэ мыгувэу абы зы-
къыщIигъэкъуащ… мэхъэч-
къалэдэсхэм я гъуащхьэ -
тет щIалэщIэм. Хьэшыр 
Алан жыжьэу щыту къи-
утIыпща топыр Базаев 
Батрэз хуэгъэIурыщIакъым 
икIи езым и IэкIэ гъуэм ди-
дзэжащ - 1:1. 

АдэкIэ налшыкдэсхэм я 
гур нэхъ къызэрыгъуэты-
жащ, ауэ я ебгъэрыкIуэны-
гъэхэм зыкъомрэ фейдэ 
къахуихьакъым. Загъэп-
сэхуу къихьэжа иужькIэщ 
ахэр япэ щищар. Зыкъом 
щIауэ къыхэмыжаныкIыф 
Хьэшыр Алан етIуанэ топри 
хэгъэрейхэм яхудигъэкIащ, 
иджы метр пщыкIузым и 
деж щыту. 

Псом нэхърэ нэхъ хьэ-
лэмэтыр къыщыхъуар джэ-
гум къыщIагъуа дакъикъэ-
хэращ. ЯпэщIыкIэ «Дина-
мо-2»-м пенальтикIэ бжы-
гъэр зэхуэдэ ищIыжащ икIи 
Iуэхур зэрытемыгъэкIуэ-
ныгъэм хуэкIуауэ къып-
щыхъурт. АрщхьэкIэ иужь 
дыдэ секундхэм налшык-
дэсхэм очкоищыр зыIэра-
гъэхьащ, Блий Елдар щхьэ-

кIэ дигъэкIа топ дахэм и 
фIыгъэкIэ. 

Арати, зыкъом щIауэ ды-
зыпэплъа текIуэныгъэр 
«Спартак-Налшыкым» къи-
хьащ. Пэжщ, ар зэфIэкIар 
псом нэхърэ гупым щы-
нэхълъэрымыхь икIи зэ-
хьэзэхуэм и иужь дыдэ 
увыпIэм щытращ. Абы 
щхьэ кIэ къэмынэу дыщы-
гугъынщ ар щIэдзапIэ 
 угъурлы хуэхъуну икIи дя-
пэкIэ и Iуэхум фIыкIэ зи-
хъуэжыну. 

Урысей Федерацэм фут-
болымкIэ и етIуанэ лигэм и 
«Б» дивизионым и Япэ 
гупым вэсэмахуэ щекIуэкIа 
зэIущIэ псоми къарикIуа 
бжыгъэхэм иджы щыгъуазэ 
фыхуэтщIынщ: «Ангушт» 
(Нэзрэн) - «Ростов-2» (Дон 
Iус Ростов) - 2:3, «Динамо 
Ставрополь» (Ставрополь) 
- «Легион» (Мэхъэчкъалэ) - 
3:1, «Рубин» (Ялтэ) - 
«Астрахань» (Астрахань) - 
0:1, «Нарт» (Черкесск) - 
«Севастополь» (Севас-
тополь) - 1:2, «Победа» 
(Ха савюрт) - «Сочи-2» 
(Сочэ) - 3:1, «Дружба» 
(Мейкъуапэ) - «Кубань Хол-
динг» (Павловскэ) - 3:1. 

КъыкIэлъыкIуэ джэгу-
гъуэр «Спартак-Налшы-
кым» и стадионым щри-
гъэкIуэкIынущ. Мэкъуауэ-
гъуэм и 21-м абы къри-
гъэблэгъэнущ Хасавьюрт и 
«Победа»-р. 

ХЬЭТАУ  Ислъам. 

Пушкиным и цIэрыIуагъым апхуэдизкIэ десэжащи, 
усакIуэм теухуауэ тщIэм щIэуэ зыгуэр къыщыхэхъуэм 
деж, ар ди нэгум къыщIэзыгъэувэ и «фэеплъымрэ» и 
цIыхущхьэмрэ зэгуэпхыжыну гугъу мэхъу.

ПУШКИНЫР къыщалъхуа махуэр ди къэралым Урысы-
бзэм и махуэу щагъэуващ. Абы ирихьэлIэу, гъэ къэс усакIуэ 
цIэрыIуэм и тхыгъэхэм щыщ гуэрхэр адыгэбзэми къидгъэ-
загъэ хъунущ, къинэмыщIауэ, езыр нэхъыфIу зэдгъэ цIы-
хунымкIи щхьэусыгъуэфIщ ар. 

Мы псалъэхэр жыдэзыгъэIэр Пушкиным и усэхэм я тхы -
дэр зэрыгъэщIэгъуэнырщ. Псалъэм папщIэ, абы и гъащIэ 
гъуэгур набдзэгубдзаплъэу зыджахэр зэакъылэгъущ япэ 
къэсым гукIэ ищIэ «Сэ фIыуэ услъэгъуат» («Я вас любил») 
усэ цIэрыIуэр Пушкиным зэгуэкIуауэ щыта, лыхь лъэпкъым 
къыхэкIа Собаньская Каролинэ зэрыхуигъэфэщамкIэ. А зэ-
маным хабзэ хъуауэ, гъуазджэм зрагъэужь папщIэу, цIы-
хубз хэм хьэщIэщхэр къызэIуахырт, абы тхакIуэхэр, уса кIуэ-
хэр, сурэтыщIхэр, политикхэр ирагъэблагъэу. Каролинэ ар и 
зэштегъэупIэ къудей мыхъуу икIи и лэжьыгъэр щызэфIи-
гъэкIырт, сыту жыпIэмэ, ар къэралым и шынагъуэншагъэр 
къызэзыгъэпэщ къулыкъущIапIэхэм пщIэкIэ ядэлажьэ тIас-
хъэщIэхт. ЦIыхубзым хьэл тынш зэримыIар, зи дахагъэр зи 
бий жыхуаIэхэм ящыщу зэрыщытар гукъэкIыжхэм къы-
хощыж. Пушкин иужькIэ щхьэгъусэ хуэхъуа Гончаровэ Ната-
лье щызригъэцIыхуар Каролинэ и хьэщIэщырщ. Уеблэмэ 
усакIуэр фIыуэ зыцIыху гуэрым: «Дауэ? Зыр фIыуэ илъа-
гъуу, адрейр къишэу ара?» - жиIауэ щытащ абы щыгъуэм. 

А псом ди Iуэху хэтлъхьэркъым. Ди дежкIэ мыхьэнэ зиIэр 
усакIуэм и Iэдакъэ къыщIэкIа усэхэр зэрыдахэрщ. Гонча-
ровэр къишэну мурад ищIа нэужьу жаIэ Пушкиным «Сэ 
фIыуэ услъэгъуащ» усэр щитхар. Ар адыгэ литературэм 
хэтщ Тхьэгъэзит Зубер зэридзэкIауэ: 

*   *   *
ФIыуэ услъагъут: иджыри ар къухьэжу
Ихужыпауэ гум къыщIэмыкIын.
Ауэ афIэкI сэ узгъэпІейтеинкъым,
Сыхуейкъым зыкIи сэ усщIын Іэнкун.
Псалъэншэ-гукъеуэншэу псэр пхуэмахэт,
КъыптегужьеикІауэ зихузт псэм.
Сэщхьу пхуэIэфІу, и гум ухимыхыу,
НэгъуэщIми фIыуэ уилъагъун ищI Тхьэм.
Пушкиным и мыгъэрей махуэшхуэм ирихьэлIэу, а усэ 

дыдэр адыгэбзэм къидгъэзэгъэфмэ, деплъыным дыте-
гушхуащ. АбыкIэ, дауи, Тхьэгъэзит Зубер хуэдэ зэдзэкIакIуэ 
Iэзэм дыпеуэу аракъым, атIэ ди анэдэлъхубзэм къызыкъуи-
мыхауэ къаруушхуэ зэрыкъуэлъыр иджыри зэ дигу къэд-
гъэкIыжын папщIэщ: 

*   *   *
Сэ фIыуэ услъэгъуат. МыупщIыIупауэ, 
ФIылъагъур си псэм къыхэнами, сщIэрэ? 
Ауэ абы уримыгуауэщхьэуэ, 
Сыхуейкъым ущIэпIейтеин зыгуэри. 
ФIыуэ услъагъут, си гугъэ пхэсхыжауэ, 
Адрейхэм уесфыгъулIэу, сыпщыукIытэу. 
ЗыкIэ си фIэщт сэ, зыкIэ сыптхьэкъуати,
НэгъуэщI хьэщыкъ къыпхухъу апхуэдэ дыдэу.
Собаньскэ Каролинэщ Пушкиным «Сыт си цIэм хуэпщIэр» 

(«Что в имени тебе моем») усэри зыхуигъэфэщар: 
Сыт си цIэм хуэпщIэр?

Сыт си цIэм хуэпщIэр? Ар хэкIуэдэжынущ,
Хы Iуфэм есылIа толъкъун нэщхъейуэ,
Мэз Iувым къыщыIуа жэщ макъым ещхьу,
Зэгуэр ар псоми ящыгъупщэжынущ.
Фэеплъу напэкIуэцIым къыщритхъэр,
Трет абдеж лIэныгъэм и нэпкъыжьэу,
Зыми къыгурымыIуэ бзэкIэ тхыпхъэ
КъыщыхаIущIыкIа нэхъей сын щIыIум.
Сыт хэлъ абы? Уи иджырей гурылъхэм
Зэрыпщагъэгъупщэжрэ куэд щIауэ, 
Абы иджы уигу къигъэкIыжыфынкъым
зэхущытыкIэ къабзи, гумащIагъи.
ИтIани, гухэщIыгъуэм ущихь махуэм
КъиIуэ а цIэр, зыми узэхимыхыу,
ЖыIэ нэщхъейуэ: сащыгъупщэжакъым,
Иджыри зыгуэр щыIэщ, и гум силъу.

ЧЭРИМ  Марианнэ.

«Черкес хэку» газетым и лэ жьакIуэ Дэба-
гъуэ Хьэтызэ хъыбар къызэрыдигъэ-
щIамкIэ, дунейм къы техьащ Къэрэшей-
Шэрджэс Республикэм и тхакIуэхэм я Iэда-
къэщIэкIхэр щызэхуэхьэса япэ ли тературэ 
альманах. Ар зигу къэкIари зэхэзыгъэува -
ри хэгъэгум щIалэ гъуалэ IуэхухэмкIэ, хъы-
барегъащIэ Iэмалхэмрэ печатымкIэ и 
 ми нистрым и япэ къуэдзэ, КъШР-м и 
 Тха кIуэхэм я зэгухьэныгъэм и тхьэмадэ 
 Хубиев Ис лъамщ. Iуэхур диIыгъащ Щэн-
хабзэмкIэ министерствэм. 

КЪЫДЭКIЫГЪУЭМ и редакторщ уса кIуэ, 
тхакIуэ, зэдзэкIакIуэ, литературэ критик, жур-
налист, Горький А. М. и цIэр зезыхьэ литура-
турэ институтым и курсхэр къэзыуха Багъэтыр 
Шахъризэ.

Альманахым и япэ къыдэкIыгъуэм  и чэн-
джэщэгъухэщ республикэм и Тха кIуэхэм я 
 зэгухьэныгъэм и урыс, къэрэшей, адыгэ, аба-
зэ, нэгъуей сек цэхэм я унафэщIхэу Братковэ 
Татьянэ, Айбазов СулътIан, Абидокъуэ Лю-
санэ, Шыбзыхъуэ Ларисэ, Капаев Иссэ сы мэ.

Тхыгъэ зэхуэхьэсахэр зэрыт тхы лъым ихуащ 
Урысей Федерацэм и ТхакIуэхэм я союзым хэт, 
Къэрэшей-Шэрджэсым щыпсэу тхакIуэхэмрэ 
уса кIуэхэмрэ я IэдакъэщIэкIхэр. Уры сыбзэкIэ 
дунейм къытехьа альманахым и къалэн нэ-
хъыщхьэщ Къэрэшей-Шэрджэсым и иджырей 
тхакIуэ-усакIуэхэм щIэджыкIакIуэхэр щыгъэ-
гъуэзэныр.

Альманахым и япэ къыдэкIыгъуэм и щIэ-
джыкIакIуэхэм фIэхъус псалъэкIэ зыхуагъэ-
защ Къэрэшей-Шэрджэсым и Iэтащхьэ Тем-
резов Рашидрэ Урысей Федерацэм и Тха-
кIуэхэм я зэгухьэ ныгъэм и правленэм и тхьэ-
мадэ Иванов Николайрэ. 

- …КъызыхэкIа лъэпкъми и ныбжьми емы-
лъытауэ, дэтхэнэ щIэ джы кIа кIуэм дежкIи мы 
тхылъыр зэрытыгъэ лъапIэр си фIэщ мэхъу. 
Альманахым ихуащ тхыгъэ зэхуэмыдэхэр - 
усыгъэм къыщегъэжьауэ прозэм щыщIэкIы -
жу. ТхакIуэхэм, усакIуэхэм утыкум  кърахьэ я 
гупсысэр, я Iуэху бгъэ ды хьэкIэр, къагъэлъа-
гъуэ я хъэтI щхьэ хуэр. Щэнхабзэ зэхуэмыдэхэр 
Къэ рэшей-Шэрджэс лъэпкъыбэм зэры щы-
зэдэлажьэм лъэкIыныгъэ къыдет урысей ли-
тературэм и куупIэм ды хыхьэну, адрей лъэпкъ-
хэм къадекIуэкI тхыдэ гъэпсыкIэхэр зэдгъэ-
щIэну.

Шэч къытесхьэркъым Урысейм и ТхакIуэ хэм 
я союзым хэт ди хэкуэгъу хэр зыхэлэжьыхьа 
альманахыр Къэ рэшей-Шэрджэсым и лите-
ратурэм и зыужьыныгъэмкIэ зэрыщхьэпэ -
нум, зи IэдакъэщIэкIхэр щIэджыкIакIуэ нэ-
хъыбэм я пащхьэ изылъхьэну хуей тхакIуэ 
 ныбжьыщIэхэм ар дэрэжэ гъуэм и къигъэ-
хъуапIэрэ гъуэгугъэ лъагъуэрэ зэрахуэхъунум, 
- жиIащ республикэм и УнафэщIым.

- …Мы къыдэкIыгъуэр егъэлъапIэ респуб-
ликэм и литературэр плъы фэбэу къызэри-
гъэлъагъуэм. Альманахым и напэкIуэцIхэм 
къыщыхьащ республикэми Урысей Федера-
цэм и нэгъуэщI щIыпIэхэми щыцIэрыIуэхэм 
къи нэмыщIауэ, зи цIэр иджыри жы жьэ мыIуа 
тхакIуэхэмрэ уса кIуэхэмрэ я IэдакъэщIэкIхэр. 
Къоунэху тха кIуэ щIэхэмрэ усакIуэщIэхэмрэ. 
Ди республикэ хьэщIэгъафIэм щыпсэу тха-
кIуэхэм яхэтщ урысыбзэкIэ тхэхэр, лъэпкъыб-
зэкIэ дунейм къытехьа я IэдакъэщIэкIхэр щIэ-
джыкIакIуэхэм я пащхьэ зэдзэкIауэ къи зылъ-
хьэхэр.

Тхылъым и литературэ къалэн нэхъыщхьэм 

Япэ  литературэ
альманах

Венгрием и къалащхьэ Будапешт къи-
кIыу хъыбар гуапэ къыт Iэ рыхьащ. Мы 
махуэхэм дзюдомкIэ абы щекIуэкI ду-
нейпсо чемпионатым Урысей Федерацэм 
и командэ къыхэхахэм хэту щыбанэ, Къэ-
бэрдей-Балъкъэрым щыщ Блий Iэюб 
ещанэ щыхъуащ икIи ди къэ ралым япэ 
медалыр къыхуихьащ.

Килограмм 60 зи хьэлъагъхэм я деж 
щыбанэ адыгэ щIалэм домбеякъ меда-
лым щхьэкIэ къеныкъуэкъуащ хэгъэрей-
хэм я дзюдоист лъэщ Андраси Мартон. 
Ауэ абы ипэ къихуэу Блийм къы зэ-
ринэкIащ Нидерландхэм щыщ Яринг 
Эмилрэ Корее Ипщэм и бэнакIуэ Харим 
Лимрэ, ауэ иужькIэ франджы бэнакIуэ 
Валадье-Пикар Ромен къытекIуэри, фи-
нал «цIыкIум» кIуэн хуей хъуащ. Абде-
жым Блийм къыщыпэщIэтащ Монго-
лием икIа Казирбиек Йолкрэ домбеякъ 
медалыр къызыфIихьа венгр щIалэмрэ. 

«ПЩЭДДЖЫЖЬЫМ, си хьэпшыпхэр 
щызэщIэскъуэм, си гум ислъхьат, нобэрей 
махуэм гу щысхуэну, зэхьэзэхуэм фIы 
фIэкIа нэгъуэщI хэзмылъэгъуэну. Тхьэ-
шхуэм сыхуэарэзыщ мыпхуэдэ гъащIэ 
къызэрызитамрэ си гур иджыпсту къы-
зэригуфIыкIымрэ щхьэкIэ. Нобэрей ма-
хуэм нэхъ гукъинэжу хэлъыр медалым 
щхьэкIэ езгъэкIуэкIа зэIущIэр къызэ рыс-
хьарщ. Си хьэрхуэрэгъур хэзгъащIэу сы-
къэтэджыжа нэужь, зыхэсщIащ медаль 
сызэриIэр, си спорт гъащIэм щынэхъ ин 
ехъулIэныгъэ нобэ зэрызэзгъэгъуэтар. 
 Дауи, дыщэр нэхъыфIт, сыкъыщIэкIуари 
арат, абы щхьэкIи IэмалыфIхэр сиIат. Ауэ и 
кIэм нэзмыгъэсауэ сызэгугъужын хуей 
гуэрхэр щыIэу къыщIэкIынщ. Зэхьэзэхуэ 
къэс си тхьэкIумэр мэкъутэ, иужькIи е йо-
кIуэ. Дэ жыIэгъуэ цIыкIу диIэщ: бэнакIуэ 
лъэщым и тхьэкIумэр зэи къутэркъым, 
жиIэу. Арагъэнщ, домбеякъыр къы-
щIэсхьар», - яжриIащ журналистхэм Блий 
Iэюб зэIущIэ нэужьым. 

Иджы Будапешт жыжьэ кърихынурэ 
къыкIэлъыкIуэ и медалыр, Iэюб ар зэрищI 
хабзэу, и анэм къыхуихьынущ. Балигъхэм 
я зэхьэзэхуэм къыщихьа медалхэм ящы-
щу мыр еянэщ.

Фигу къэдгъэкIыжынщи, Блийр УФ-м и 
чемпион нэгъабэ хъуащ, абы ипэ илъэс-

хэм дыжьын, домбеякъ медалхэр мы зэ-
мытIэу къихьащ. Мы гъэм екIуэкIа Ев-
ропей чемпионатым етIуанэ увыпIэр 
 щиубыдащ. «Тажышхуэр» къэхьыным 
хуэу нэтIауэ ирагъэкIуэкI дунейпсо зэ хьэ-
зэхуэхэм тIэу щытекIуащ, абыи мызэ-
мытIэу етIуанэ, ещанэ щыхъуащ. 

Iэюб дунейпсо классымкIэ спортым и 
мастерщ, зыщигъасэр Санкт-Петербург и 
«Дзюдо Турбостроитель» клубырщ, и тре-
нерхэр Волович Данилрэ Станев Евгений-
рэщ. Дзюдом лъагъуэ хухэзышари гу 
 хуезыгъэщIари УФ-м щIыхь зиIэ и тренер 
Гъэунэ Анзорщ. ЩIалэм и ныбжьыр илъэс 
28-рэщ, зэрыжаIэу, и къару илъыгъуэщи, и 
мурадхэр Тхьэм къыхузэпищэ! 

Мудрейуэ, чемпионатыр Будапешт ще-
кIуэкIынущ мэкъуауэгъуэм и 20 пщIондэ. 
УФ-м и командэ къыхэхар абы щобанэ 
ДзюдомкIэ дунейпсо федерацэм и ныпым 
щIэту. 

ХЬЭЩЫКЪУЕЙ  Олег. 

хэм дыжьын, домбеякъ медалхэр мызэ-

Илъэс зыбжанэ ипэ, 
«Адыгэ дуней» лъэпкъ фон-
дыр я дэIэпыкъуэгъуу къы-
зэрагъэпэща «Сыринэ» щIа-
лэгъуалэ театрыр, фигу 
къэд гъэкIыжынщи, Тыркум 
махуипщIкIэ щыIащ. Гупым 
хэту а къэралым кIуа ныб-
жьыщIэхэм ящыщщ Быдэ 
Гуащэхъанрэ Нэзрэн Сами-
рэрэ (сурэтым). ЗдэщыIар 
къазэрыщыхъуам, я гум 
 къинэжахэм пщащэхэр тед-
гъэпсэ лъы хьащ. 

- СИ адэ-анэр Тыркум къы-
щалъхуащ, - кърегъажьэ Гуа-
щэхъан. - СыцIыкIуу, си анэ 
дэлъ хухэмрэ дэрэ Хэкум къэд-
гъэзэжауэ щытащ. Къэра-
литIми ди благъэхэмрэ Iыхь-
лыхэмрэ щопсэу. Дапщэрэ 
Тыркум сихьэжами, щыс-
лъагъур сфIэщIэщыгъуэщ. 
Гупыр абы дашэну щыжаIам 
хуабжьу сыгуфIат. «Уэ пфIэ-
гъэ щIэгъуэн хъуну къыщIэ-
кIынкъым дыздэкIуэр», - къы-
заIуэкIырт «Сыринэм» къыд-
дыхэт ныбжьыщIэхэм. Сэри 
яжесIэрт: «Хэкум хуэдэу фIы-
уэ сымылъагъуми, сытым 
 дежи сфIэфIщ абыкIэ згъэ-
зэныр». ИкIи, ди ежьэгъуэ ма-
хуэр къысхуэмыгъэсу, сы пэп-
лъэрт. ЗекIуэр къызэзыгъэ-
пэщу дезышэжьахэм фIыщIэ 
ин яхузощI, «зэхэшэ шэбэщ» 
жыхуиIэращи. Къызэрыс лъы-
тэмкIи, ди бзэмрэ хабзэмрэ 
тщIэжу дыкъэхъун папщIэ, 
мыпхуэдэ зэхуэсхэр щхьэпэщ.

Фигу къэдгъэкIыжынщи, 
ныбжьыщIэхэр ирагъэблэ-
гъащ а къэралым щыпсэу ди 
лъэпкъэгъухэм я зэгухьэны-
гъэу ди бзэр, щэнхабзэр хъу-
мэным, щIалэгъуалэр я тхы-
дэм щыгъуазэу, къызы хэкIа 
лъэпкъым иригушхуэу къэ-
гъэхъуным хуэгъэзауэ а къэ-
ралым щылажьэ «Хэхэсым и 
щIэблэ» зыфIаща зэгухьэны-
гъэм Анкара къыщызэригъэ-
пэща зэхуэсым. 

- ДынэсыхункIэ, джэгукIэ 
зэ мылIэужьыгъуэхэмкIэ зы-
тедгъэуащ зэныбжьэгъухэм. 

«Сыринэм» и пщащэхэр

Гупым хэтхэм тфIэфIщ, ап-
хуэдэу зыщIыпIэ дыщашэхэм 
деж, дымыжейуэ дыджэгуну. 
Гъуэгур кIыхьми, а Iуэхум 
псынщIэ къытщещI. Япэм ди 
нэхъыжьыфIхэм сытыт я псэ-
лъафэу щытар, зекIуэ ще-
жьэхэм деж? «Гъуэгум пкIэ-
лъей къедзыт», - жаIэртэкъэ?! 
«Сыринэм» хэтхэм а псэ-
лъафэр ди гъуазэу, дыджэгуу, 
къуажэхьрэ псалъэжькIэ ды-
зэпеуэу, дынос дыздэкIуэм. 
Мыри къыхэзгъэщынут. Ды-
къэзыухъуреихь дунейм хэс-
лъагъуэ псэ зыIут дэтхэнэри 
фIыуэ солъагъу, сфIэфIщ зи 
бзэ мыпсалъэхэм сыт ищIыс-
кIи защIэзгъэкъуэну, сэбэп 
сахуэхъуну, - къыпещэ Бы дэхэ 
я пхъум. 

Мыбы гу лъывэзгъэтэнут: 
илъэсищ и ныбжьу къашэжа 
цIыкIур иджы адыгэ театрым 
хэтыфын хуэдэу и анэдэлъ-
хубзэр зэригъэщIэфащ. Дауи, 
и адэ-анэрщ ар зи фIыщIэр. 
«Ди быным адыгэбзэр тхуе-

гъащIэркъым», - жызыIэхэр 
зы щIэгупсысынумэ, мыр ща-
пхъэ ирокъу. 

Гуащэхъан къыджиIахэм 
ды щIегъу абы и дарэгъу Нэз-
рэн Самирэ. 

- Зыгуэр къызгурыIуэ зэры-
хъурэ сыщIэхъуэпсырт хамэ 
къэралхэм къыщыскIухьыну, 
зыщысплъыхьыну. Мамэ сыт 
щыгъуи есIуэкIырт, «нэгъуэщI 
щIыналъэхэм сыщыIэнт, зы-
щысплъыхьынт», жысIэу. 
Ара ти, ди гъэсакIуэхэм «Тыр-
кум фытшэнущ» щыжаIа сы-
хьэтым псэкIэ зыхэсщIащ си 
нэр къызыхуикI «лъагапIэхэм» 
ящыщ зым сызэрыдрашеи-
нур. Ар си дежкIэ гуфIэгъуэ-
шхуэт. Си адэ-анэм си гукъы-
дэжыр къызэрыздаIыгъынум 
шэч къытезмыхьэу, унэм сы-
кIуэжащ, икIи сазэрыщыгу-
гъауэ тIури къысхущIэкIащ. 
«Сыринэ» театрыр къызэры-
зэ Iуахрэ сыхэтщ, абы некIуа-
лIэхэр зы унагъуэм хуэдэу 
дызэхущытщ, - жеIэ Самирэ. 

МахуипщIым тращIыхьа 
 зэ хэзекIуэм ахэр япэщIыкIэ 
зы хуишар а къэралым и къа-
лащхьэ Анкара дэс ди 
лъэпкъэгъухэм я дежщ. Нал-
шык икIахэм нэмыщI, абде-
жым къыщызэрагъэпэща зэ-
хуэсышхуэм хэтащ Анкара, 
Истамбыл, Къайсэр къалэ-
хэм, абыхэм къедза адыгэ 
жы лэхэм дэс ди лъэпкъэгъ-
ухэм я щIэблэу 250-м щIигъу. 

Ди псэлъэгъухэми зэрыжа-
Iауэ, «Сыринэ» щIалэгъуалэ 
те атрым Тыркум и къала-
щхьэм щигъэлъэгъуащ къри-
хьэлIахэм гъэщIэгъуэн ящы-
хъуа, Къаныкъуэ Заринэ «Къе-
жэкI» зыфIища и пьесэм къы-
тращIыкIа спектаклыр. 

- Ди гъэсакIуэ Къанкъул Ис-
лъам фIыщIэ хуэсщIыну сы-
хуейт. УщиякIуэ къудейкъым, 
ар икIи ди ныбжьэгъущ, сыт и 
лъэныкъуэкIи зыкъытщIигъа-
къуэу, дымыщIэм щыгъуазэ 
дызэрыхуищIыным яужь итщ. 
«Зы махуэ уадыгэну сыт и уа-
сэ, сыт хуэдэ лъэпкъми зы-
фIэ дэхэжщ, ауэ ди бзэмрэ 
 хабзэмрэ пэхъун щыIэу си 
фIэщ хъуркъым», - къыджеIэ 
Ислъам. Ар, зэман щыдиIэхэм 
деж, ди нэхъыжьыфIхэм ижь-
ижьыжкIэрэ къадекIуэкIа 
хьэл-щэн дахэхэм, яхузэфIэ-
кIа IуэхугъуэфIхэм гупсэхуу 
къытхутопсэлъыхь, гуемыIу-
гъэ зэрыдмыщIэным, пщIэрэ 
нэмысрэ тхэлъын зэрыхуейм 
дыхуиущийуэ. Куэд елъытащ 
егъэджакIуэм, - къыпещэ и 
псалъэм Самирэ. 

НыбжьыщIитIми зэрыжаIа-
уэ, ди лъэпкъэгъухэм ящыщу 
Тыркум и щыхьэрми абы и 
Iэхэлъахэми нэхъыбэу щып-
сэур абазэхэхэм, кIэмыргуей-
хэм, беслъэнейхэм къахэкIа-
хэрщ, нэгъуэщIу жытIэмэ кIа-
хэ адыгэхэрщ. Хэкум куэд 

щIауэ пэIэщIэ адыгэ-абазэхэр 
къахуэкIуахэм зэращыгуфIы-
кIар къызэры пIуэтэжы фын 
пса лъэ гъуэтыгъуейщ. КъаIу-
щIахэм яхэтт адыгэбзэр ма-
щIэу къызыгурыIуи къызыгу-
рымыIуэххи. Абыхэм Хасэхэр 
нэхъыбэу къызэрагъэпэщ, 
бзэр щрагъэдж школхэр яIэщ. 

- Ди къежьэжыгъуэр къы-
щыблагъэм дыхуейтэкъым 
дыкъэкIуэжыну, ди лъэп-
къэгъухэр къэдгъанэу. Абы-
хэм я псэр ХэкужьымкIэ къы-
зэреIэм дигъэхыщIэрт. Бы-
сым тхуэхъуа Хъадыжэ и ни-
тIым нэпс къытемылъадэу зы 
псалъи къыжьэдэкIыртэ-
къым. Ар къэбэрдей адыгэ-
хэм ящыщщ. Ди псэлъэкIэри 
зэтохуэ. «ДынэкIуэжыну ды-
хущIокъу, Тхьэм къытхузэ-
пищэмэ», къыджиIат абы. 
Х ъадыжэ хъыджэбзищрэ зы 
щIалэрэ иIэщ, «Сабийхэм 
 къагурызогъаIуэ ди лъэп-
къым къыхэкIа мыхъумэ нэ-
гъуэщI «тIысэгъу» (псэуэгъу) 
ямы щIыну», - жеIэ бзылъху-
гъэм. Езым адыгэбзэр фIыуэ 
ещIэ, и бынхэми къа гуроIуэ, 
ауэ ирипсалъэркъым. Мы 
 уна гъуэм щIыпIэ куэдым да-
шащ, ди нэгу зыщрагъэу-
жьащ. АбыкIэ ще кIуэкI сыт 
хуэдэ адыгэ Iуэхуми ахэр 
жыджэру хэтщ. Махуэ бжыгъэ 
дызэрыщыIам ди гур апхуэ-
дизу якIэрыпщIати, ахэр ди-
мыгъусэу дыкъэкIуэжыну ды-
хуейтэкъым. Ауэ, ежьэжы-
гъуэр къыщыблагъэм сыт 
тщIэнт? Ди нэпсхэр хуэфIу 
къы щIэувауэ, бысымхэри дэ-
ри дызэбгъэдэкIыжыну ды-
хуэ мейуэ дыкъежьэжащ, - ар 
щыжиIэжым, езы Самири и 
нэпсхэм къызэпежыхь. 

Тыркум кIуахэр щыIащ а 
къэралым и къалэ нэхъ инхэм 
ящыщ Къайсэр, адыгэ къуа-
жэу 70-м щIигъу зэгъэ щIы-
лIам. А щIыпIэм щып сэухэм я 
нэхъыбэр къэбэрдей адыгэ-
щи, я зэпсэлъэнымкIи нэхъ 
тыншт…

КЪАНКЪУЛ  Раисэ.

къы дэкIуэу, ар зэхэзыгъэувахэм я пщэ далъ-
хьэж щIалэгъуалэр хэкупсэу къэгъэтэджы-
ныр, лъэпкъхэр зэкъуэгъэувэныр, лъахэм и 
тхыдэм цIыху щхьэхуэхэм хуащIа хэлъхьэны-
гъэхэм нэхъыбэ щыгъэгъуэзэныр. Тха кIуэ нэ-
хъыжьхэм щIалэгъуалэм я мурадхэр даIы-
гъынущ, ахэр ягъэгу шхуэнущ. Армырами, 
Урысейр сыт щыгъуи бейщ цIыху зэчиифIэхэм-
кIэ, - къыхигъэщащ Иванов Николай.

«Альманахым жэуап зыхь и редактор Ба-
гъэтыр Шэхъризэ къызэрызжиIамкIэ, мы лэ-
жьыгъэр дунейм къызэрытехьар ехъулIэны-
гъэшхуэщ, узыщыгуфIыкIын, узэрыгушхуэн 
Iуэхущ. Псыежэх иныр псынэ цIыкIум къы-
щожьэ, сыт хуэдэ лэжьыгъэми и щIэдзэгъуэм 
гугъуехь пылъщ. Альманахым и къыкIэ лъы-
кIуэ къы дэкIыгъуэхэр тхылъ тедзапIэм щIэтлъ-
хьэн ипэ, тхыгъэхэр къыщы хэтхкIэ, нэхъ ткIий-
уэ Iуэхум дыбгъэ дыхьапхъэщ, сыт и лъэны-
къуэкIи тхыгъэфI, тхыгъэ купщIафIэ щIэ джы-
кIакIуэхэм я пащхьэ итлъхьэну ды хуеймэ. 
АбыкIэ сэри  Шэхъризи акъы лэгъу дызэдэ-
хъуащ», - жеIэ Хьэтызэ. АдэкIи пещэ: 

- НэгъуэщIкIи зэтехуащ Багъэ ты рымрэ сэрэ 
ди Iуэху еплъыкIэр. Ар ехьэлIащ лъэпкъхэм 
 къахэкIа тха кIуэ хэм я IэдакъэщIэкIхэр куэду 
дунейм къызэрытемыхьэм, зэдзэкIакIуэхэр 
зэ рымащIэм, тхыгъэхэр урысыбзэкIэ зэдзэ-
кIыным гугъуехь зэхуэмыдэхэр зэрыпыщIам. 
Зэ дзэкIакIуэр фIыуэ щыгъуэзэн хуейщ лъэп-
къыбзэми ар зипкъ иригъэхьэ урысыбзэми. 
Армырамэ, зэдзэкIыгъэмрэ ар къы зы три-
щIыкIамрэ я мыхьэнэкIи, я ху дожественнэ 
гъэпсыкIэкIи зэпэIэщIэ мэхъу. 

Къэрэшей-Шэрджэс къэрал пединститу-
тым (иджы университетым) дыщезыгъэджа 
про фессор Лайпанов Къазий къыджиIэу щы-
тащ: «Гъэхуауэ гупсысэр гъэхуауи мэпса-
лъэ…» Сэ абы арэзы сызэрытехъуэуи, мып хуэ-
дэу ды щIызгъужынт: «Гъэхуауэ гупсысэр гъэ-
хуауэ мэпсалъэ икIи матхэ…» Ауэ, IупщIу гуп-
сысэрэ жьакIуэуи псалъэр апхуэдэ дыдэу 
 къа бзэу мытхэфынри хэлъщ, сыт щхьэкIэ жы-
пIэмэ, тхэныр сэнаушым, щIэныгъэмрэ гъа-
щIэ зэхэщIыкIымрэ ятещIыхьыжа IэщIагъэщ. 
ТхакIуэр Тхьэм и нэфI зэкIа, абы и «мыхъурыр» 
зытет цIыхущ», - жеIэ Хьэтызэ.

Мы альманахым тхакIуэ 80-м щIигъум я Iэ-
дакъэщIэкIхэр итщ. Зи тхыгъэ ихуа псоми я 
цIэр къипIуэну яхуэфащэщ, я зэфIэкI къа-
лъытауэ Урысей Федерацэм и ТхакIуэхэм я со-
юзым хэтщи. ФIы дыдэхэри, тэмэмхэри, нэ-
хъыфIамэ ди гуапэ хъунухэри яхэтщ абыхэм, 
ауэ нэхъыщхьэр альманахым дуней зэрилъэ-
гъуаращи, адыгэми и жыIауэ, щэм и щIагъ 
ухъу! 

Зыгъэхьэзырар
ИСТЭПАН  Залинэщ.


